
И  IэзагъэмкIэ  ядогуашэ

Иужьрей илъэситIым ира-
гъэкIуэкIа къэпщытэныгъэ-
хэм япкъ иткIэ, Къэбэрдей-
Балъкъэр къэрал универ-
ситетыр хиубыдащ  Урысей 
Ипщэм нэхъыфIу къы ща-
лъытэ еджапIэ нэ хъыщхьи 
100-м. 

УРЫСЕЙМ щIэныгъэ нэ-
хъыщхьэ щызрагъэгъуэт и 
еджапIэхэм ящыщу япэ ити 
100-р къищIэн мурадкIэ, 
RAEX агентствэм 2022 екIуэ -
кIа лэжьыгъэр къыщызэщIи-
убыдэ рейтинг зэпеуэ ири-
гъэкIуэкIауэ щытащ. Урысей 
Ипщэ лъэныкъуэм щыщ уни-
верситети 8 нэхъыфIхэм яхэ-
хуат а къэпщытэныгъэм па-
жэу къыщалъытахэм. Абыхэм 
язт ди КъБКъУ-ри. НэхъыфIи 
100-м хабжат Дон Iус Ростов 
дэт университетищ, Ставро-
поль, Краснодар крайхэм 
щы щу зырыз, Къэбэрдей -
Балъкъэрым, Астрахань, Вол-
гоград областхэм, Дагъыс-
тэным, Шэшэным, Адыгейм 
щыщ университетхэр. А псо-
ри наIуэ къищIащ лэжьапIэ 
къэгъуэтынымкIэ интернет 
хэщIапIэ hh.ru жыхуиIэм. 

Урысейм ит университет -
хэм 2023 гъэм къагъэлъэгъуа 
лъагагъыр мэкъуауэгъуэм и 
13-м къипщытащ гъэ къэс 
екIуэкI, XIV лъэпкъ рейтин-
гым икIи и къэхутэныгъэхэр 

«Адыгэ псалъэ» газетым и хьэ-
щIэщым щэбэт кIуам щекIуэкIащ 
лъэпкъ, щIыналъэ мыхьэнэ зиIэ зэ-
IущIэ гуапэ. Къэбэрдей-Балъкъэ-
рым, Къэрэшей-Шэрджэсым, Ады-
гейм адыгэбзэкIэ къыщыдэкI «Адыгэ 
псалъэ», «Черкес хэку», «Адыгэ 
 макъ» газетхэм я редактор нэхъыщ-
хьэхэмрэ журналистхэмрэ я зэхы-
хьэр гъэщIэгъуэну щытащ икIи Iуэ-
хугъуэ купщIафIэ куэдым абы 
щытеп сэлъыхьащ. 

ХЪЫБАРЕГЪАЩIЭ IэнатIэм, лъэпкъ 
Iуэхум, бзэм, литературэм хэзыщIыкI 
IэщIагъэлI пажэхэм я гугъу ящIащ 
щхьэж и хэгъэгум къыщекIуэкI Iуэху-
гъуэхэм, газетхэр нобэ зэрыт щыты-
кIэм, мазищ къэс зэ ягъэхьэзыр номер 
зэгуэтхэр дяпэкIэ къызэрыдагъэкIы-
нум, нэгъуэщIхэми. Апхуэдэуи лъэп-
къым къыпэщылъ гугъуехьхэм, абы-
хэм я хэкIыпIэу къалъытэхэм, анэ дэлъ-
хубзэм и къэкIуэнум, литературэм 
цIыху хэр зэрыдегъэхьэхыпхъэм, хъу-
гъуэфIыгъуэхэр хъума зэрыхъунум, 
адыгэр нобэ зыгъэпIейтейхэмрэ и 
 ехъулIэныгъэхэмрэ и гугъу ящIащ. 

«Адыгэ псалъэ» газетым и редактор 
нэхъыщхьэ Жыласэ Заурбэч хьэщIэ-
хэм фIэхъус псалъэкIэ захуигъэзащ 
икIи куэд мыщIэу редактор къулыкъум 
пэ рыхьа и лэжьэгъухэм ехъуэхъуащ 
узыншагъэ быдэ яIэу я IэнатIэм бэрэ 
пэ рытыну. Заурбэч къыхигъэщащ 
адыгэ хэр зэрыс зэкъуэш республи-
кищым адыгэбзэкIэ къыщыдэкI газет-
хэм я зэдэлэжьэныгъэр илъэс 34-рэ 

хъуауэ ефIакIуэ зэпыту зэрекIуэкIыр, 
къыдэ кIыгъуэ зэхэтхэмкIэ щIыналъэ 
зэпэщ хьэхуэхэм ис зэлъэпкъэгъухэр 
зэры зэрыщIэр, дяпэкIи апхуэдэу къы-
пащэну зэрамурадыр. 

«КъБР-Медиа» ГКУ-м и унафэщIым 
и къуэдзэ Дзыгул МуIэед къызэхуэса-
хэм убгъуауэ яхутепсэлъыхьащ рес-
публикэм щыIэ хъыбарегъащIэ IэнатIэ 
псори зэпхауэ зыгъэлажьэ къулыкъу-
щIапIэм и къалэн нэхъыщхьэхэм. 
 «Газет, журнал, телевиденэ, радио 
 IэнатIэ псори зыхэт «КъБР-Медиа»-м и 
редакцэ нэхъыфIхэм ящыщщ адыгэ 
редакцэр жысIэмэ, сыщыуэнукъым, - 
жиIащ Дзыгулым. – «Адыгэ псалъэ» 
газетым редактор нэхъыщхьэкIэ Тхьэр 
къыхуэупсэу къокIуэкI сыт щыгъуи. 
Журналист, публицист, жылагъуэ лэ-
жьакIуэ ХьэфIыцIэ Мухьэмэд газетыр 
илъэс 25-м нэскIэ екIурэ-ещхьу зэри-
хьащ. Иджыри узыншэщ, мэлажьэ, 
Къэбэрдей Адыгэ Хасэм и тхьэмадэщ. 
Абы и пIэ къиува Жыласэ Заурбэчи 
зыкIи мынэхъ мащIэу, гурэ псэкIэ пэ-
рытщ и къулыкъум. 

Редакцэм и журналистхэри я къа-
лэным пэлъэщу, махуэ къэс IэщIагъэ 
зэмылIэужьыгъуэхэм пэрыт лэжьа -
кIуэхэм яхуэзэу, политикхэм, дохутыр-
хэм, инженерхэм, депутатхэм я лэжьы-
гъэмрэ цIыху гъэщIэгъуэнхэм я гъа-
щIэмрэ дахэу къагъэлъэгъуэжу, зэ-
гурыIуэрэ-зэдэIуэжу зэдолажьэ». 

Дзыгул МуIэед хьэщIэхэм яхутеп-
сэлъыхьащ «КъБР-Медиа» холдингым. 
Ар 2017 гъэм къызэрагъэпэщауэ щы-
тащ икIи республикэм и нэIэ щIэт хъы-

барегъащIэ IэнатIэ псори абы ха-
гъэхьащ, зэманым декIуу лэжьэн 
 папщIэ. КъищынэмыщIауэ редак-
цэхэм ахъшэ зэрагъэзахуэу, зыщIэс 
унэр зыхуей хуагъазэу, журналистхэр 
зыхуэныкъуэхэмкIэ къызэрагъэпэщу 
щымыту, я къарумрэ зэманымрэ 
 псори творческэ лэжьыгъэм трагъэ-
кIуадэу лэжьэн щхьэкIэ, псомкIи я нэIэ 
тетщ, Iуэхур нэхъ псынщIэ икIи тынш 
щащIу. 

КъищынэмыщIауэ, иджыпсту ре-
дакцэхэм щIэуэ хапщэ «Эффектив -
ный контракт» лэжьэкIэщIэм теп сэ-
лъыхьащ Дзыгул МуIэедрэ Жыласэ 
Заурбэчрэ. Абы япэу техьахэм ящыщщ 
«Адыгэ псалъэр», икIи фокIадэ лъан-
дэрэ а щIыкIэм тету мэлажьэ. Абы 
фIагъыу хэлъми, цIыхухэр зэры пэ-
лъэщми, ныкъусаныгъэу къилъытэхэ-
ми я гугъу ищIащ Жыласэм. Къищы-
нэмыщIауэ, редакцэм и лэжьыгъэр 
къызэгъэпэща зэрыхъум, газетым 
къытрадзэ тхыгъэхэр зытеухуам, иIэ 
рубрикэхэм, гулъытэ нэхъыбэ зы-
хуащIхэмрэ КъБР-м и Iэтащхьэм, Пар-
ламентым, Правительствэм я лэжьы-
гъэр и чэзум цIыхубэм я пащхьэ 
зэрырахьэмрэ тепсэлъыхьащ. «Адыгэ 
псалъэр» зэманым зэрыдекIум и 
щыхьэту, абы напэкIуэцI хэхахэр со-
циальнэ сетхэм зэрыщиIэр, тхылъым-
пIэм тедзауэ тхьэмахуэм щэ къыда-
гъэкI газетхэм къадэкIуэу, тхьэмахуэм 
тхуэ электроннэу къызэрыдэкIыр хьэ-
щIэхэм яхуиIуэтащ Заурбэч.

(КIэухыр 4-нэ нап.).

КъБР-м щыIэ МВД-м ще-
кIуэкIащ «Динамо» урысейпсо 
физкультурэ спорт зэгухьэны-
гъэр къызэрызэрагъэ пэщрэ 
илъэсищэ зэрырикъум хуэ-
гъэпса гуфIэгъуэ зэIущIэ.

IУЭХУ гуапэм кърихьэлIащ 
 хабзэхъумэ IэнатIэхэм я уна-
фэщIхэр, «Динамо» зэгухьэны-
гъэм и лIыкIуэхэмрэ ветеран-
хэмрэ. 

Республикэм къэрал кIуэцI 

Адыгэ газетхэм лъэпкъым
дежкIэ яIэ мыхьэнэр къалъытэу

КъэкIыгъэхэм хущхъуэ щытракIэкIэ, жыг хадэ зе -
зыхьэхэм я къалэнщ бжьэ зыгъэхъухэм ахэр ямыу-
тIыпщ щIыкIэ нэхъ пасэу хъыбар ирагъэщIэну.

ПЕСТИЦИДХЭР къэзыгъэсэбэпынухэм махуищкIэ ипэ 
иту ар бжьахъуэхэм жраIапхъэщ. Абы папщIэ къа-
гъэсэбэп хъунущ СМИ-м, интернетым я Iэмалхэр.

Апхуэдэуи, къэкIыгъэхэм апхуэдэ щIыкIэкIэ елэжьа -
хэм а щIыпIэхэр къыхэгъэщауэ, «Пестицид тракIащ» 
жиIэу зытет пхъэбгъухэр ягъэувыпхъэщ. Зи гугъу тщIы 
пхъэбгъухэр нэм къыIуидзэу щытын хуейщ. Ахэр Iупхыж 
щыхъунур губгъуэ лэжьыгъэхэр зэфIэкIмэщ, пхъэ-
щхьэмыщхьэхэр къыпачыжа нэужьщ. Апхуэдэ хъыбар 
иджыблагъэ къралъхьащ КъБР-м Мэкъумэш хозяйст-
вэмкIэ и минис терствэм и сайтым.

НАФIЭДЗ  Мухьэмэд.

Бжьэхэм
яхуэсакъыпхъэщ

КъБКъУ-р
нэхъыфIищэм

яхохьэ
Интерфаксым къытридзэ-
жащ. УФ-м щыщ универси -
тет 368-м кIэлъыплъа нэужь, 
нэхъыфIу къалъыта 20-м 
Урысей Ипщэм щыщу хэхуар 
Дон Iус Ростов дэт, Ипщэ фе-
деральнэ университетым и 
закъуэщ. А еджапIэм къи-
хьащ балл 1000-м щыщу 
 708-рэ икIи 13-нэ увыпIэр зы-
Iэригъэхьащ. 2022 гъэм абы 
иIыгъар 15-нэ увыпIэрт. 

 НэхъыфIи 100-м мы гъэми 
хиубыдащ Ставрополь дэт 
Кавказ Ищхъэрэ федеральнэ 
университетыр (28-нэ увыпIэ), 
Дон Iус Ростов дэт техникэ 
къэрал университетыр (53-нэ 
увыпIэ), Бэрбэч ХьэтIутIэ и 
цIэр зезыхьэ Къэбэрдей- 
Балъкъэр къэрал универси-
тетыр (57-нэ увыпIэ), Красно-
дар дэт Кубань къэрал уни-
верситетыр (абы 79-80 увы-
пIэр дигуэшащ Урысейм 
мэкъу мэшымкIэ и къэрал 
уни верситетым), къинэ мыщI-
хэр. 

КЪУДЕЙ  Iэминэ. 

«Динамо»-р  илъэси  100  ирокъу

Гъавэри, хадэхэкIхэри, пхъэщхьэмыщхьэхэри 
зэхуэдэу щыбагъуэ ди щIыналъэр нэхъапэми къызэ-
гъэпэщауэ щытащ дунейм и хуабэгъуэм хьэсэхэм 
псыр зэрыщIагъэлъадэ кIэнауэхэмрэ Iэмэпсымэхэм-
кIэ. Къэбэрдей-Балъкъэрым иIакъым ахэр къы щы-
зэмыгъэпэща зы мэкъумэш IэнатIи. Къэралыр лъэ-
лъэжа нэужь абыхэм ящыщу къэнэжа щIагъуэ щы-
Iакъым. Ахэри щахъумар колхозхэр къыщызэтена 
Прохладнэ, Май щIыналъэхэм я закъуэт.

ИДЖЫПСТУ къэралым гулъытэ хэха хуещI абыхэм я 
 къэгъэщIэрэщIэжыным, сыту жыпIэмэ щIым къуитыну 
бэвагъымрэ щIыналъэхэм я мэкъумэш IэнатIэхэм я 
зыужьыныгъэмрэ сыткIи зэлъытар псы зэрыщIагъэ-
лъадэ системэхэм я щытыкIэрщ.

«Агропромышленнэ комплексхэм я ерыскъыхэкIхэр 
нэ гъуэщI къэралхэми яхуегъэшэн», «Лъэпкъпсо зэпы-
щIэныгъэ кооперацэмрэ экспортымрэ» пэхуэщIэхэм 
 хиубыдэу лэжьыгъэшхуэхэр къыщрахьэлIащ Прохладнэ, 
Май, Бахъ сэн, Аруан районхэм. 

Мы илъэсыр къызэрихьэрэ псы зэрыщIагъэлъадэ 
 системэхэр щагъэуващ щIы гектар зы миным щIигъум. 
Гъэр и кIэм нэсыху абы иджыри гектар мини 6,5-рэ 
къыхагъэ хъуэ -ну я мурадщ. Апхуэдэ гулъытэ игъуэтащ 
ткIуэпс зырызурэ псы щIэгъэлъэдэкIэми. Мэкъумэш 
 IэнатIэхэм къэралыр  къадоIэпыкъу хьэсэхэр псыкIэ зэ-
рагъэнщIынухэмкIэ нэсу къызэгъэпэщыжыным текIуэ-
дэну мылъкумкIэ. Псалъэм  папщIэ, 2022 гъэм къриу-
быдэу мелиорацэм трагъэкIуэдэ -ну къэралым къахуи-
утIыпщащ сом мелуани 122-рэ. 2023 гъэм ар сом мелуан 
682-м нагъэсыну мэгугъэ.

Зи гугъу тщIа пэхуэщIэхэмрэ Урысейм и мелиоративнэ 
комплексым зегъэужьыным теухуа къэрал програм-
мэмрэ хиубыдэу Къэбэрдей-Балъкъэрым иужьрей 
 илъэсиплIым щIы гектар мин 25-р псы зэрыщIагъэлъадэ 
системэхэмкIэ къызэрагъэпэщащ. Абы трагъэкIуэдащ 
къэрал, республикэ бюджетхэм къахэкIа ахъшэу сом зы 
мелардым щIигъу.  Синоптикхэм къызэратымкIэ, ба-
дзэуэгъуэ мазэм щегъэ жьауэ дунейр хуабэ дыдэ къэ-
хъунущ. Ди республикэм и  мэкъумэш IуэхущIапIэхэмрэ 
уней хозяйствэхэмрэ мы илъэсым нартыхумкIэ бэлэ-
рыгъакъым - хасар гектар мини 142-м нос, ауэ щыхъукIэ, 
нартыхум хуэдэу псы куэд хуэны къуэ гъавэхэкIхэм 
 яхэткъым. Абыхэм кърахьэлIэнур зы хуэдизыр, дауи, 
елъытащ мелиорацэм игъуэт зыужьыныгъэм.

ЛЪОСТЭН  Музэ.

Iуэху хэмкIэ министру щыIэ - 
Ди намо»-м и щIыналъэ къу-
дамэм и унафэщI, полицэм            
и генерал-лейтенант Павлов 
 Василий къы зэхуэсахэм 
 ехъуэхъуащ ягъэ лъапIэ ма-
хуэшхуэмкIэ. 

- «Динамо» спорт зэгухьэны-
гъэм илъэ сищэм къриубыдэу 
зэришэлIащ зи IэщIагъэм хуэ-
Iэижьхэр. Спортым зэ къуегъэувэ 
къарукIэ псыхьа цIыхухэр, я 
ехъу лIэныгъэмрэ здынэса лъага-

пIэхэмкIэ «Динамо» зэгу хьэ-
ныгъэр цIэрыIуэ зыщIхэр. Си 
 гуапэщ адэкIи ди спорт с мен-
чемпионхэм къахэхъуэмэ, ди ве-
домствэм и цIэр яIэтмэ, - жиIащ 
ми нистрым. 

Къызэхуэсахэм фIэхъус пса-
лъэкIэ  захуигъэзащ КъБР-м 
 Экономикэ, жы лагъуэ шына-
гъуэншагъэмкIэ и советым и 
 секретарым и къуэдзэ - КъБР-м 
и «Динамо»-м и ветеран Зали-
ханов Къанщобий. Илъэсищэ 

юбилеймкIэ ехъуэхъури, зэгу хьэ-
ныгъэм иригъэкIуэкI лэжьы -
гъэм мыхьэнэшхуэ зэриIэр къы-
хигъэщащ. 

Iуэхум и кIэухыу юбилей ме-
далхэмрэ щIыхь тхылъхэмрэ 
иратащ къарузехьэ IэнатIэхэм я 
унафэщIхэм, «Ди намо»-м и 
 ветеранхэмрэ и лIыкIуэ хэмрэ, 
апхуэдэуи зыдэлажьэ Iэна-
тIэхэм ящыщхэм.

КъБР-м спортымкIэ и министр 
Хьэсанэ Ислъам Павлов Васи-
лий ЩIыхь тхылъ иритащ спор-
тым зегъэубгъуным хуищI хэлъ-
хьэ ны гъэм папщIэ.

УЭРДОКЪУЭ  Женя.

«Адыгэ  псалъэр»
къезыгъэхьхэм

папщIэ
2023 гъэм и етIуанэ илъэс ны-

къуэм щIэджыкIакIуэхэм яIэ-
рыхьэну газетхэмрэ журналхэм -
рэ Iэ щы щIадз зэманым щIи-
дзащ.«Адыгэ псалъэ» газетыр 
зыIэ рыхьэну хуейхэм хъыбар 
фыдогъащIэ - ар къевгъэхьын 
пап щIэ Iэ щыщIэвдз хъунущ 
 Урысей пощтым и дэтхэнэ Iуэху-
щIапIэми.

Мази 6-м «Адыгэ псалъэ» га-
зетым и уасэщ:

унэм ныфхуахьыну фыхуеймэ - 
сом 819-рэ кIэпIейкIэ 90-рэ;

фэ езым пощтым къыщыфщ-
тэжынумэ - сом 745-рэ кIэ пIейкIи 
2-рэ.

Ди индексыр П5894

КъБР-м и Iэтащхьэ 
КIуэкIуэ Казбек КъБР-м 
егъэджэныгъэмкIэ, щIэ-
ныгъэмрэ щIалэгъуалэм          
я IуэхухэмкIэ и министр 
 Езауэ Анзор лэжьыгъэ 
IуэхукIэ хуэзащ. 

Къэрал экзаменхэр 
тэмэму йокIуэкI

РЕСПУБЛИКЭМ и кIэм 
щынагъэс къэрал экза-
менхэр. Мы гъэм цIыху мин 
15-м ахэр ят. Къэрал эк-
замен нэхъыщхьэхэр 9-нэ 
классыр къэзыуха еджакIуэ 
10454-м щIыпIэ 55-м щат. 

Зыуэ щыт къэрал экзамен-
хэр щIыпIэ 22-м къыщызэ-
рагъэпэщащ, школыр къэ-
зыух ныбжьыщIэ 4400-м 
щхьэ кIэ. 

Экзамен нэхъыщхьэхэр 
зэфIэкIащ. Мы гъэм япэу 

ин форматикэр зытхэр нэ-
хъыбэ хъуащ, физикэр зыт-
хэм нэхърэ. ХимиемкIэ 
иджы япэу цIыхуитхум бал-
ли 100 къахьащ. 

Урысейпсо олимпиадэм 
ди школакIуэхэм къыщагъэ-
лъэгъуа зэфIэкIри Iейкъым, 
абы щым пашэныгъэ къы-
щахьащ, зым япэ увыпIэхэм 
ящыщ къыхуагъэфэщащ. 
Ахэр къэралым и еджапIэ 
нэхъыщхьэ, нэхъ лъэрызе-
хьэхэм экзамен хэмыту 
щIэтысхьэфынущ. 

Министрым зэрыжиIам-
кIэ, къэрал экзаменхэр и 
пIа лъэм йокIуэкI, хабзэр 
къыщызэпауд къэхъуа-
къым, ар зи нэIэ щIэтын 
 хуей псори жэуаплыныгъэ 
яхэлъу мэлажьэ. 

Экзаменхэр зэфIэкIмэ, 
мэкъуауэгъуэм и 23-м Къэ-
бэрдей-Балъкъэрым и ку-
рыт еджапIэ псоми еджа-
кIуэ хэм аттестатхэр щра-
тыжынущ, иужьрей пшы-
хьыр щекIуэкIынущ. 

Iэтащхьэмрэ минист рым-
рэ тепсэлъыхьащ школхэр 
зыхуей зэрыхуагъазэм, Про-
хладнэ, Нарткъалэ, Куба мы 
гъэм школыщIэхэр къызэ-
ры щызэIуахым, егъэджэны-
гъэ IуэхущIапIэ 40 къызэра-
гъэщIэрэщIэнум. 

Дунейм
щыхъыбархэр

Жылагъуэ

Зыгъэхьэзырар 
ЩХЬЭЩЭМЫЩI ИЗЭЩ.

ПыIэ  зыщхьэрыгъ  псори  лIыкъым.
Лъэпкъ Iущыгъэ:

ЗыщыгуфIыкIа Iуэхугъуэ

Ныбжь зиIэхэр нэхъыбэ мэхъу

ЛэжьапIэтхэм 
яхуэгъэзауэ

ЛэжьакIуэ къэзылъыхъуэ 
 Iуэ ху щIапIэхэм я унафэщIхэм па-
пщIэ 2023 гъэм мэкъуауэгъуэм и 
23-м екIуэкIынущ «Урысейм 
узэры щылэжьэнур. Iэмалхэм я 
чэзу» урысейпсо жармыкIэм и 
федеральнэ Iыхьэр. 

IУЭХУЩIАПIЭХЭР сыт хуэдэ лэ-
жьакIуэ хуэныкъуэми, IэнатIэ щхьэ-
хуэхэм увыну зызыгъэ хьэ зырхэм 
хуагъэув мардэхэми, лэ жьыгъэр 
къызэрызэрагъэпэща щIыкIэми, 
улахуэм и инагъми, жылагъуэ 
дэчыхыныгъэ яIэнухэми щыгъуазэ 
защIыфынущ зэхуэ сым хэтынухэм. 
Видеоконференц IэмалкIэ абыхэм 
къахуэзэнущ Мэзкуу, Санкт-Петер-
бург, Севастополь, Набережные 
Челны, Тольятти, Мэзкуу, Ленин-
град, Самарэ областхэмрэ къэра-
лым и нэгъуэщI щIыпIэхэмрэ щыщ 
уна фэщIхэр. 

ЦIыхухэр лэжьапIэкIэ къызэзы-
гъэпэщ центрым и IэщIагъэлIхэм 
чэн джэщ къыбгъэдахыфынущ 
жар мыкIэм хэтынухэм, нэхъ Iэма-
лыфI къезытыну хэкIыпIэхэмрэ 
 нэхъ псынщIэу зызыужь къудамэ-
хэмрэ къыжраIэнущ лэжьапIэ къэ-
зылъыхъуэхэм. 

Зэхуэсым ирихьэлIэнухэм Iэмал 
яIэнущ «КъБР-м лэжьапIэ къыщыб-
гъуэтын папщIэ, профориентацэр 
сэбэп мэхъу» семинарым хэтыну. 
Абдежым ще кIуэкIынущ «Пэжу зэ-
хэлъхьа резюмер лэжьапIэфI къэб-
гъуэ тыным хуэунэтIа япэ лъэба-
къуэщ» мастер-классыр. 

КъБР-м щэнхабзэм и хъугъуэ-
фIыгъуэхэр къыщызэфIэгъэувы-
жын IуэхукIэ щрагъэкIуэкI лэжьы-
гъэм хиубыдэу, жармыкIэм хэ-
тынущ «Республикэм лъэпкъ 
 Iэп   щIэ лъапщIагъым зы ще гъэуб- 
 гъунымкIэ центр» IуэхущIапIэр. 
ДыщэхэкI щIынымкIэ, тхыпхъэ 
хэдыкIынымкIэ, дыщэидэмкIэ мас-
тер-классхэр ирагъэлъагъунущ 
хьэ щIэхэм. Кхъуэщын щIы кIэми 
ирагъэсэнущ. 

 ЖармыкIэр щекIуэкIынущ мы 
хэщIапIэм: Налшык къалэ, Що-
джэнцIыкIум и цIэр зезыхьэ уэрам, 
28, Къэрал концерт гъэ лъэгъуапIэ. 
Сыхьэт 11-м щIедзэ. 

КЪУАЖЭЩIЫМРЭ адры-
щIым рэ зэпызыщIэ лъэмыжыр 
жылэр къыщытIысым япэ дыдэу 
ящIа ухуэныгъэхэм ящыщщ. 
Илъэс щитIым нэблэгъа лъэ-
мыжыр абы лъандэрэ мызэ-
мытIэу зэ рахъуэкIащ, трахыпэу 
щIэуэ щытралъхьэжаи къыхэ-
кIащ. Иджы телъыр зэращIрэ 
илъэс щэ ныкъуэм щхьэдэхащ, 
ауэ ар зэрызэрамыгъэпэщыжрэ 
куэд щIащ. Иужьрей дыдэу 
гъуэгуу хуэхэр абы щеIусар 1980 
гъэ хэрщ. Аращ къызыхэкIар 
жьы хъуа лъэмыжыр трахыныр, 
и лъабжьэр ягъэжу ибгъухэр 
 гъуэгущхьэIухэм къыхагъэ хьэ-
жыныр.

Метр 30 зи кIыхьагъ лъэмы-
жыр щIэрыщIэу тралъхьэжауэ 
жыпIэ хъунущ. Къуажэдэсхэр 
«Дыгъэмыхъуэ лъэмыжкIэ» зэ-
джэм и екIуэлIапIэхэр трахри, 
ар зыбгъэдыхьэ псыхъуэ ны-
джэ хэр къатIэщIащ. Гъуэгуухуэ-
хэм ныджэ егъэбыдылIапIэхэр 
нэхъ бгъуэ ящIащ, лъэмыжыр 
яIэтри яшэщIащ. Абы къыдэ-
кIуэу лъэмыжым и лъэгур 
зытрагъэжыхьыну щIыпIэхэм 
гъущIыкIэ хагъэжыхьащ, лъэ-
мыж бгыкъухэмрэ щхьэIумрэ 
хагъэувэжащ. Лъэмыжым и 
пкъыр псыхъуэ нэпкъхэм ха-
гъэжыхьа нэужь, лъэныкъуи-
тIымкIэ къекIуалIэ гъуэгухэм 

ЕгъэджакIуэмрэ гъэса-
кIуэмрэ я илъэсым ди гуа пэу 
дохъуэхъу Бахъсэн районым 
хыхьэ Зеикъуэ  къуажэм и 
курыт еджапIэ №2-м физ-
культурэмкIэ и егъэджакIуэ 
Къалмыкъ Роберт и ныб-
жьыр илъэс 50 зэрыри-
къуамкIэ. 

ЖЭУАПЛЫНЫГЪЭ хэлъу зи 
IэщIагъэм бгъэдэт Къалмыкъ 
Роберт абы къызэрыхуигъэ-
щIам шэч хэлъкъым. Илъэс 
30-м щIигъуауэ зи IэнатIэм 
хуэпэж егъэджакIуэ нэсым, 
дэтхэнэми бгъэдыхьэкIэ щхьэ-
хуэ къытхуегъуэтыф. Абы 
гъэсэныгъэ лэжьыгъэш хуи 
къыддригъэкIуэкIащ. И дуней 
тетыкIэр, дэтлъагъу хабзэр 
дэркIэ щапхъэт. Апхуэдэ егъэ-
джакIуэхэр, чэнджэща кIуэхэр 
нобэ зырызыххэщ. И лэ-              
жьэ гъухэмрэ и гъэсэнхэмрэ 
къыхуащI пщIэр езым и дуней 
тетыкIэ дахэмкIэ къилэжьы-
жащ ди егъэджакIуэм.

Псэемыблэжу, гу къабзэрэ 
псэ хьэлэлкIэ и лэжьыгъэм зэ-
рыпэрытым и щыхьэтщ и гъэ-
сэнхэр республикэпсо, уры-
сейпсо зэпеуэхэм мызэ-
мытIэу пашэ зэрыщыхъуар. 
Роберт фIыщIэ хуэфащэщ ди 
республикэми, Урысейми, ха-
мэ къэралхэми цIэрыIуэ щы-
хъуа, ди щIыналъэм и цIэр 
фIыкIэ зыгъэIуа щIалэхэр 
спортым зэрыдригъэхьэхы-
фам папщIэ. 

Ди егъэджакIуэм дохъуэхъу 
узыншагъэрэ дэрэжэгъуэрэ и 
бэу, и унагъуэр цIыху кIуапIэу, 
гуфIэгъуэр имыкIыу, дэ тхуэ-
дэу и гъэсэнхэр къы хуэ-
арэзыуэ иджыри илъэс куэд-
кIэ лэжьэну!

Зеикъуэ къуажэм и курыт 
еджапIэ №2-р 1999 гъэм 

къэзыухахэр. 

Уасэхэм 
щIыхэхъуэр

УФ-м и вице-премьер Аб-
рам ченкэ Викторие къызэ-
рилъытэмкIэ, гъэмахуэмрэ 
бжьыхьэм и япэ мазэмрэ 
ерыскъыхэкIхэм я уасэхэр 
ехуэхыурэ екIуэкIынущ. 

Урысейм и Правительствэм 
тхьэмахуэ къэс къепщытэ 
ерыскъыхэм я уасэр зыхуэдэр 
икIи абы къигъэлъагъуэм 
ипкъ иткIэ, щытыкIэр иджыкIэ 
зэпIэзэрытщ. Вице-премь е-

Медицинэм и лэжьакIуэм и махуэр ди 
къэралым щагъэлъапIэ мэкъуауэ-
гъуэм и ещанэ тхьэмахуэм. Ди къэра-
лым и щIыпIэ куэдми хуэдэу, ди рес-
публикэми а махуэм ирихьэлIэу зэ хы-
хьэ зэхуэмыдэхэр щрагъэкIуэкI. Абы-
хэм ящыщ зыщ щIыналъэм и медицинэ 
лэ жьакIуэхэр хэту тхьэмахуищкIэ щы Iа 
республикэ спартакиадэр. КъБР-м 
Узын шагъэр хъумэнымкIэ и минис-
терст вэм къыхилъхьа жэрдэмыр диIы-
гъащ республикэм СпортымкIэ и ми-
нистерствэм икIи зэхьэзэхуэр щIэщы-
гъуэу икIи нэгузыужьу къызэрагъэпэ-
щащ.

СПАРТАКИАДЭР мы гъэм илъэс 
 етIуанэ хъуауэ ирагъэкIуэкI икIи абы хэты-
ну гупыж зыщIхэм я бжыгъэм хохъуэ. 
Апхуэдэу мы гъэм зэхьэзэхуащ республи-
кэм и медицинэ IуэхущIапIэхэм я лэ-
жьакIуэхэр хэту къызэрагъэпэща гуп 12, 
псори зэхэту цIыху 360-м я зэфIэкI ща-
гъэлъэгъуащ спартакиадэм.

Медицинэм и лэжьакIуэхэр зэпеуащ 
шахмат джэгункIэ, футболкIэ, теннискIэ, 
атлетикэ псынщIэкIэ, мывэ, топ дзынкIэ, 
нэхъ жыжьэу лъэнымкIэ, гимнастикэкIэ, 
кIапсэ зэпекъункIэ.

Спартакиадэм хэтхэм защыхуигъазэм 
КъБР-м узыншагъэр хъумэнымкIэ и ми-
нистр Къалэбатэ Рустам жиIащ Iуэху 
щхьэпэр хабзэ ящIу илъэс къэс зэрыра-
гъэкIуэкIынур.

- ФIыуэ лажьэм зыгъэпсэхукIи ещIэ, - 
жи Iащ абы. – Псом хуэмыдэу медицинэм 
и лэжьакIуэхэр щыгъуазэщ гъащIэ узын-

рыр мэгугъэ ерыскъыхэкIхэр 
зэрызэрагъэкIуэкIым инфля-
цэм зэхъуэкIыныгъэ химылъ-
хьэну.

Ерыскъыхэм я уасэр ехуэха-
ми, иужьрей тхьэмахуэм къэ-
ралым и илъэс инфляцэр 
проценти 2,68-кIэ хэхъуащ. 
Абы и щхьэусыгъуэ нэхъыщ-
хьэу къагъэлъагъуэр автомо-
билхэмрэ цIыхухэм хуащIэ 
Iуэхутхьэбзэхэмрэ я уасэм зэ-
рыхэхъуарщ. Урысейм и Банк 
Нэхъыщхьэм нэхъапэкIэ хъы-
бар зэбгригъэхащ  уасэхэм 
псынщIэу зэрызаIэтынум те-
ухуауэ икIи жиIащ илъэсым и 
кIэм къэралым щыIэ инфля-
цэр процент 4,5-6,5-м зэры-
нэсынур. 

Уасэхэм я щытыкIэр, дэуей-
къеухыр, куэдкIэ елъытащ 
урысей сомым и пщIэм. Ар 
къехуэхмэ, хамэ къэрал хьэп-
шыпхэм я уасэр лъапIэу щы-
тынущ. Иужьрей махуэхэм 
долларымрэ еврэмрэ я уа-
сэхэм хохъуэ.

ХэкIыпIэр зыщ

Германием лъэпкъ шына-
гъуэншагъэм хуэгъэза и по-
литикэм Iуэхугъуэ нэхъыщ-
хьэу къыщигъэлъэгъуащ 
 украинэ зэныкъуэкъум 
 гъу нэгъу къэралхэр къы -
хэшэныр къы зэ пыудын 
 хуейуэ. 

ФРГ-р и телъхьэщ Украинэр 
демократиер щытепщэ къэ-
рал щхьэхуиту къэнэ жыным 
икIи Урысейм къыпэ лъэ щы-
нымкIэ дэIэпыкъуэгъу   мэхъу, 
апхуэдэ и Iуэху бгъэдыхьэ-
кIэмкIи Германием и шына-
гъуэншагъэм хэлъхьэныгъэ 
хуищIу къелъытэ.

Урысейр куэдым зэрагъэ-
къуаншэм и жэуапу, УФ-м и 
Президент Путин Владимир 
«RT»-м и военкорым щеп-
салъэм къыхигъэщащ: 
 «Къу хьэ пIэм и къэралхэм Ук-
раинэм щыIэ зэныкъуэкъур 
зэпсэлъэныгъэкIэ зэтрагъэу-
выIэнумэ, абыхэм зы унафэ 
закъуэщ къащтэн хуейр – 
Iэщэрэ техникэкIэ къызэ-

гъэпэщыныр щагъэтыпхъэщ. 
Абы щыгъуэм Киев куэд дэ-
мыкIыу езым жэрдэм ищIы-
нущ лъэныкъуитIым яку дэлъ 
зэпэщIэтыныгъэр зэпсэ лъэ-
ныгъэкIэ зэфIигъэкIыну».

Мэкъуауэгъуэм и 15, 
махуэку

1561 гъэм Идар Темрыкъуэ 
ипхъу Гуащэнэ (Марие) Мос-
ква нэсащ. 

1892 гъэм къалъхуащ 
 Социалист Лэжьыгъэм и 
 ЛIыхъужь Бырс Анзор.

1929 гъэм къалъхуащ 
 шэрджэс тхакIуэ Туаршы Ас-
лъэн.

1943 гъэм къалъхуащ  КъБР-м 

щIыхь зиIэ и артист 
 Пщы гъуэш Юрэ.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уэшх 
къыщешхынущ.  Хуабэр ма-
хуэм   градус 23 - 24-рэ, жэ-
щым градус 18 - 19 щыхъунущ.

Мэкъуауэгъуэм и 16,
мэрем

1931 гъэм къалъхуащ Со-
циалист Лэжьыгъэм и ЛIы-
хъужь Хьэжмэт Хьэсэн.

1940 гъэм къалъхуащ мэкъу-
мэш щIэныгъэхэмкIэ доктор, 
КъБКъМУ-м и профессор 
Къу махуэ Владимир.

Дунейм и щытыкIэнур
«pogoda.yandex.ru» сайтым 
зэритымкIэ, Налшык уэшх 
къыщешхынущ.  Хуабэр ма-
хуэм   градус 22 - 23-рэ, жэ-
щым градус 17 - 20 щыхъунущ.

Къэрал статистикэмкIэ федеральнэ 
къулы къущIапIэм Кавказ Ищхъэрэ феде-
ральнэ щIыналъэм щиIэ управленэм и уна-
фэщIым и къуэдзэ Гъащтэ Аурикэ рес-
публикэм и хъыбарегъащIэ IэнатIэхэм я 
лэжьакIуэхэр зэхуишэсри пресс-конфе-
ренц иригъэкIуэкIащ 2021 гъэм ди къэра-
лым, республикэм щекIуэкIа къыхэтхы-
кIымрэ мэкъумэш IэнатIэм и къыхэтхыкI 
цIыкIумрэ къарикIуахэр къызэщIикъуэжу.

ГЪАЩТЭМ жиIащ мызыгъуэгум екIуэкIа 
къыхэтхыкIхэр къызэрыгуэкIхэм зэремыщ-
хьыр, 2020 гъэм ирагъэкIуэкIын хуеяуэ зэры-
щытар, ауэ пандемием и зэранкIэ 2021 гъэм 
зэрагъэIэпхъуар. «А илъэсыр ди къулыкъу-
щIапIэм дежкIэ тыншу щытауэ схужыIэну-
къым, сыт щхьэкIэ жыпIэмэ, хуабжьу жэуап-
лы ныгъэ ин зыпылъ лэжьыгъэшхуэ едгъэ-
кIуэ кIащ, - жиIащ Аурикэ. - Мэкъумэш Iэ-
натIэм папщIэ цIыху 240-рэ, цIыхухэр 
къы хэ  зытхыкIыу 2000 къедгъэблагъэри, ди 
нэIэ щIэту дгъэлэжьащ. Зауэ губгъуэм итхэм 
дыхуэдэу лэжьыгъэм дыпэрытащ жысIэмэ, 
сыщыуэнукъым, сыт щхьэкIэ жыпIэмэ, коро-
навирус уз зэрыцIалэм и зэранкIэ куэд сыма-
джэ хъурт, ахэр зэтхъуэкIын щхьэкIэ цIыху 
къэтлъыхъуэрт. Ауэ къыхэгъэщыпхъэщ, сыт 
хуэдиз лъэпощхьэпо дрихьэлIами, ди пщэ 
дэлъа къалэныр зыхуей хуэзэу къызэрет-
хьэлIар. Iуэхур тынш тщызыщIахэм ящыщщ 
бжыгъэхэр зи лъабжьэ технологиер къызэ-
рыдгъэсэбэпар». 

УнафэщIым зэрыжиIамкIэ, 2021 гъэм и 
шыщ хьэуIум, Iуэхум хуагъэса IэщIагъэлI 
 200-м щIигъум унащхьэ чэзууэ республикэр 
къызэхакIухьащ икIи щIы, былым, хадэ, губ-
гъуэ щIапIэу яIэр ятхащ. Ахэр зэхуэзыхьэс 
цIыхухэм фаилъхьэгъуэ хэха ящыгъащ, план-
шет яIыгъащ, Роспотребнадзорым къигъэув 
мардэхэр ягъэзащIэу лэжьащ. Электроннэ 
Iэмалыр тыншу къыщIэкIащ мы гъэм икIи 
абы лэжьыгъэр куэдкIэ ящигъэпсынщIащ. 
Аурикэ зэрыжиIамкIэ, ди хэгъэгум зэкIэ 
 спутник технологиехэмрэ къэзылъэтыхь ап-
паратхэмрэ къыщагъэсэбэпакъым, ауэ план-
шеткIэ лэжьащ. 

Къэбэрдей-Балъкъэрым къыщапщытащ 
уней хадэу 114 426-рэ, фейдэ къегъэщIыным 
емып ха цIыхубэ зэгухьэныгъэу 140-рэ, 
 мэ къу  мэшыщIэ-фермэ IуэхущIапIэу 4940-рэ, 
мэкъумэш организацэу 1753-рэ.

Мэкъумэш къыхэтхыкI цIыкIум и къалэн нэ-
хъыщхьэр зи гугъу тщIы IэнатIэм щекIуэкIа 
зэхъуэкIыныгъэхэр къэхутэнырщ, ар иужькIэ 
сэбэп хъунущ мэкъумэш IэнатIэм зэрызра-
гъэужьыну жыпхъэхэр убзыхунымкIэ. 

- ЕдгъэкIуэкIа лэжьыгъэм мэкъумэш Iэна-
тIэ лIэужьыгъуэ зыбжанэ къызэщIеубыдэ, 
абы хохьэ мэкъумэш организацэхэр, фермер 
IуэхущIапIэхэр, уней хьэрычэтыщIэхэр, хадэ-
хэр, пхъэщхьэмыщхьэ, хадэхэкI щащIэ губ-
гъуэхэр, нэгъуэщIхэри, - жиIащ Гъащтэм. – 
ЗэгурымыIуэныгъэ, зэпэщIэувэныгъэ лъэпкъ 
къыхэмыкIыу ядэлэжьащ ди цIыхухэр къуа-
жэдэсхэм. Къапщтэмэ, IэщIагъэлIхэм къыха-
гъэщ къуажэдэсхэр гуапэу къазэрыпежьэри, 
сыт и лъэныкъуэкIи сэбэп къазэрыхуэхъуари. 
АбыкIэ къуажэдэсхэмрэ къалэдэсхэмрэ зэщ-
хьэщокI. 

Дэ мылъкур къэзыбж, къэзыпщытэ къу -       
лы къу щIапIэхэм дащыщкъым, ди къалэныр 
цIыхухэм яIэу къагъэлъагъуэр ттхынращ. 
Апхуэдэуи ящIэну сыхуейщ: Росстатым зэхуи-
хьэс хъыбархэр зы къэрал IэнатIи иритыр-
къым, республикэм щыщыIэ щытыкIэр къра-
щIэу езыхэм яIэ бжыгъэу аращ мыхъумэ.

Мы Iуэхум наIуэ къищIащ къэралым и 
мэкъу мэш IэнатIэм нобэкIэ иIэ щытыкIэр, 
абы зиужьыным хухэха къэрал программэ-
хэм къарикIуахэр, нэгъуэщIхэри. 

Урысей Федерацэр зэрыщыту къапщтэмэ, 
пресс-конференцэм зэрыщыжаIамкIэ, къы-
хэт х ыкIым мэкъумэш IэнатIэу мелуан 17 хэ-
тащ. Къэралым и мэкъумэш IэнатIэм зэхъуэ-
кIыныгъэшхуэхэр къызэрыщыхъум къыхэкI-
кIэ, ар йомыгъэкIуэкIыныр Iэмал зимыIэщ, 
абы къегъэлъагъуэ ди къарур здынэсымрэ 
адрей гъэхэм елъытауэ IэнатIэм зэрызиу-
жьам рэ. 

Къэрал статистикэмкIэ федеральнэ къу-
лы къущIапIэм Кавказ Ищхъэрэ федераль нэ 
щIыналъэм щиIэ управленэм КъыхэтхыкIыр 
къызэгъэпэщынымкIэ, егъэкIуэкIы нымкIэ и 
къудамэм и унафэщI АфэщIагъуэ Кларэ 
тепсэлъыхьащ 2016 гъэм ирагъэкIуэкIа къы хэт-
хыкIымрэ иджыреймрэ зэрызэщ хьэ щы кIым. 

- Къапщтэмэ, блэкIа илъэситхум къриубы-
дэу мэкъумэш IуэхущIапIэу ятхам и бжыгъэр 
нэхъ мащIэ хъуащ, ауэ хадэ зыщIэхэр нэ-
хъыбэщ. Фермерхэм я бжыгъэр зыгъэма-
щIэу къэтлъытэр нэхъыбэм уней хьэрычэ-
тыщIэу зэрызрагъэтхырщ. Псалъэм къы-
дэкIуэу жыпIэмэ, илъэс зыбжанэкIэ къызы-
пыкIэ жыгхэр щыхаса щIыхэр илъэситху ипэ 
гектар мини 5-м щIигъу къудейуэ щытамэ, 
иджы минибл хъуащ. Ди къыхэтхыкIакIуэхэм 

къапщытахэр спутникым къыдитахэм ед-
гъэпщэжурэ дылэжьащ. Абыхэм къарикIуа 
бжыгъэмкIэ Къэбэрдей-Балъкъэр Республи-
кэм ещанэ увыпIэр щиIыгъщ Кавказ Ищ-
хъэрэ федеральнэ щIыналъэм. Япэ итыр 
Ставрополь крайрщ, абы къыкIэлъыкIуэр Да-
гъыстэн Республикэрщ, - жиIащ Кларэ. 

Гъащтэ Аурикэ дыщIигъуащ екIуэкIа 
къыхэтхыкI цIыкIум мэкъумэш IэнатIэ псори 
къызэрызэщIимыубыдар, ауэ Iуэхур зытетыр 
кърипщIэну, блэкIа илъэсхэм елъытауэ хэ-
хъуамрэ хэщIамрэ зэбгъэпщэну Iэмал хъар-
зынэ къузэритыр. 

КъулыкъущIапIэм зэрыщыжаIамкIэ, 2021 
гъэм екIуэкIам наIуэу къыхэщахэм ящыщщ, 
мэкъумэш IэнатIэм пэрытхэм я бжыгъэр  нэхъ 
мащIэ хъуами, абы елэжьыну хуейхэм я 
Iуэхум зэрызрагъэубгъур. 

КъыхэтхыкIым къызэригъэлъэгъуамкIэ, 
гъавэ щIапIэу къащэхуамрэ бэджэнду къа-
щтамрэ нэхъыбэ хъуащ, мэкъумэшыщIэхэм 
хьэ цэпэцэ трасэмэ нэхъ къащтэ. Хадэ хэкI-
хэмрэ кIэртофымрэ елэжьхэм я бжыгъэр 
щIэмащIэр абы нэхъыбэ трагъэкIуадэри 
аращ, хьэрычэтыщIэхэм ахъшэшхуэ хамылъ-
хьэу щIыр къазэрыхуэгъэсэбэпыр хьэцэ пэ-
цэмкIэщ.

2021 гъэм екIуэкIар мэкъумэш IэнатIэм и 
къы хэтхыкI цIыкIущ, 2026 гъэм къыхэтхыкI 
убгъуам иужь ихьэнущ къэралыр. 

АдэкIэ 2021 гъэм ирагъэкIуэкIа Iуэху нэхъ 
иным и гугъу щищIым Гъащтэ Аурикэ жиIащ, 
мэкъумэш IэнатIэм и къыхэтхыкI цIыкIум 
 нэхърэ нэхъыбэ къызэщIиубыдэу, зэман, 
 къару нэхъыбэ текIуадэу цIыхухэм я къыхэт-
хыкIыр зэрекIуэкIар. 

Абы щыгъуэми интернетыр сэбэп къа зэ-
рыхуэхъуар, куэдым «Госуслуги» порталым-
кIэ зэрызрагъэтхар, языныкъуэ IуэхущIапIэ-
хэм къыхэтхыкIакIуэхэр кIуэурэ гупурэ зэрат-
хар, МФЦ-хэм щылажьэ апхуэдэ щIыпIэ 12-м 
зыщрагъэтхыну цIыхухэм Iэмал зэраIар къы-
хигъэбелджылыкIащ унафэщIым. 

КърикIуахэм я гугъу пщIымэ, 2021 гъэм 
 жэпуэгъуэм и 1-м ирихьэлIэу Къэбэрдей-
Балъ къэр Республикэм цIыху 904 200-рэ ису 
щатхащ. 2010 гъэм еплъытмэ, ди цIыхухэм я 
бжыгъэр проценти 5-кIэ хэхъуащ, нэхъыбэр, 
процент 57,1-р, къэбэрдейщ. Республикэм 
исхэм я нэхъыбэр къалэхэм щопсэу (процент 
52-р). 

ЦIыху 904 200-м щыщу 880 911-ращ къызы-
хэкIа лъэпкъыр къэзыгъэлъэгъуар. Абыхэм 
ящыщу 502 615-р къэбэрдейщ, (а бжыгъэм 
хэмыту 26 544-м шэрджэсу зрагъэтхащ,  579-р 
адыгейщ, 9-р шапсыгъщ), 174 768-р урысщ, 
120 898-р балъкъэрщ, 16 860-р тыркущ, осе-
тину – 6877-рэ, цыджану - 4122-рэ, ермэлыуэ 
3987-рэ, корейуэ 2926-рэ, азербайджану 
1767-рэ, шэшэну - 1675-рэ, тэтэру – 1544-рэ, 
ук раину – 1461-рэ, куржыуэ 1279-рэ исщ, ад-
рейхэм я бжыгъэр мин ирикъуркъым. Псори 
зэхэту къапщтэмэ, Къэбэрдей-Балъкъэрым 
лъэпкъи 109-рэ щатхащ. 

Къэрал статистикэмкIэ федеральнэ къу-
лы къу щIапIэм Кавказ Ищхъэрэ федеральнэ 
щIыналъэм щиIэ управленэм Къэрал статис-
тикэмкIэ и къудамэм и унафэщI Джаппуевэ 
Жанеттэ къыхигъэщащ, нэхъапэми хуэдэу, 
бзылъхугъэхэр цIыхухъухэм нэхърэ зэрынэ-
хъыбэр. 2021 гъэм цIыхубзхэр мин 46-кIэ нэ-
хъыбэщ, 2010 гъэм мин 56-кIэ нэхъыбэу щы-
тащ. 

Сабийхэмрэ илъэс 15-м нэс ныбжьы щIэ-
хэмрэ я бжыгъэр мин 16,4-кIэ хэхъуащ, ар 
проценти 9,2-рэ мэхъу. Лэжьыгъэ IэнатIэ пэ-
рыт цIыхухэм я бжыгъэм зэрызихъуэжа щIа-
гъуэ щыIэкъым, мин 540-рэ хъууэ къабжащ. 
Абыхэм нэхърэ нэхъыжьхэм я бжыгъэр мин 
27,9-кIэ нэхъыбэ хъуащ 2010 гъэм елъытауэ. 
Абы тепщIыхьмэ, лэжьэгъуэ ныбжьым ит 
цIыху мин къэс ныбжькIэ нэхъыжьу 674-рэ 
яхуозэ. 

КъыхэтхыкIым къызэригъэлъэгъуамкIэ, 
нэ чыхь зиIэ цIыхухъухэм я бжыгъэр мини 
195,2 -рэ, нэчыхь зиIэ цIыхубзхэр мини 197,4-
рэ мэхъу. ЩIэныгъэ нэхъыщхьэ яIэу рес-
публикэм исщ цIыху 164283-рэ, курыт щIэны-
гъэ яIэщ 190003-м, IэщIагъэ щызэрагъэгъуэт 
курыт еджапIэр къаухащ цIыху 244568-м, 
квалификацэ нэхъыщхьэ яIэщ IэщIагъэлI 
8435-м. 

Ныбжьышхуэ зиIэ нэхъыжьу Къэбэрдей-
Балъ къэрым цIыху 1981-рэ исщ, абыхэм 
ящы щу 615-р цIыхухъущ, 1366-р цIыхубзщ. 
2010 гъэм илъэс 90-м щхьэдэха дадэрэ нанэу 
1661-рэщ исар республикэм. 2010 гъэм елъы-
тауэ курыт ныбжьыр илъэс 35-м къикIри, 
илъэс 37-м нэсащ.

Къэрал статистикэм и лэжьакIуэхэм къызэ-
рыхагъэщамкIэ, Iуэхум нэхъ гугъуу хэлъар 
куэдым я лъэпкъыр зыхуэдэмрэ я анэ дэлъ-
хубзэр ящIэрэ ямыщIэрэ жаIэну зэрыхуэ-
меярщ. ЦIыху мин 23-м зыщыщ лъэпкъыр 
къагъэлъэгъуакъым. 

НЭЩIЭПЫДЖЭ Замирэ. 
Сурэтыр Къарей Элинэ трихащ. 

Пресс-конференцхэр

хыхьэжу асфальт тралъхьэжащ. 
Лъэмыжым ирахьэлIа лэжьы-
гъэр зэрыщыту цIыхум и шына-
гъуэншагъэр къызэгъэпэ щы-
нымкIэ щыIэ мардэхэми, гъуэ-
гум и фIагъыр къэзыIэт щап-
хъэхэми тохуэ. Къыхэгъэщын 
хуейщ лъэмыж лъэныкъуитIми 
пщыхьэщхьэкIэ къыхэнэу уэз-
дыгъэхэр зэрытрагъэувар, 
 гъуэгу дамыгъэхэр зэрытра-
щIар, зэпрыкIыпIэхэмрэ лъэс 
лъа гъуэхэмрэ зэрыхуащIар.

Къуажэдэсхэм я дежкIэ лъэ-
мыжым мыхьэнэшхуэ иIэщ. Абы 
хьэблитIыр зэпищIэ къудей-
къым, атIэ жылагъуэм Iуэху-
тхьэбзэ хуэзыщIэ социальнэ 
 Iуэ ху щIапIэхэр зэрепх. Дыгъэ-
мыхъуэ куэщIым щIыналъэпсо 
мыхьэнэ зиIэ сымаджэщыр 
итщ, апхуэдэуи абдеж унагъуэ 
куэд щысщ, адрыщIыр цIыху 
ми нитIым нэблагъэм я псэ у-
пIэщ. Къуажэм къизышэ гъуэгу 
закъуэр лъэмыжым зэрикIым 
къыдэкIуэу, цIыхум я узынша-
гъэмрэ шынагъэншагъэмрэ 
къы зэгъэпэщынымкIэ и мы-
хьэнэр зэрыиным къыхэкIыу 
ухуэныгъэр къэралым и нэIэм 
щIэтщ. Лъэмыжым ехьэлIа ухуэ-
ныгъэхэр и кIэм зэрынэблэгъар 
цIыхухэм гуапэ ящыхъуащ икIи 
гуфIэгъуэ зэIущIэшхуи иращIэ-
кIащ. Абы кърихьэлIащ къуа-

жэм щIыпIэ унафэр щызезыхьэ 
къулыкъущIапIэм и IэщIагъэлI-
хэр, жылагъуэм дежкIэ мы хьэнэ 
зиIэ IуэхущIапIэхэм я лэжьа-
кIуэхэр, нэхъыжь хасэм хэтхэр, 
къуажэдэсхэр. Гулъытэ къахуи-
щIу, я гуныкъуэр зэхищIыкIыу 
лъэмыжым ехьэлIа ухуэны-
гъэхэр къызэгъэпэщынымкIэ 
дэ Iэ пыкъуэгъу къахуэхъуа 
 КъБР-м и Iэтащхьэ КIуэкIуэ Каз-
бек фIыщIэ хуащIащ, КъБР-м 
Трнаспортымрэ гъуэгу хозяйст-
вэмкIэ и министерствэм и лэ-
жьа кIуэхэм, ухуэкIуахэм фIыщIэ 
тхылъхэр иратащ. ЦIыхухэр 
зэхэту ухуакIуэ гупым лъэ мы-
жым и быдагъыр ар къызэра-
лъытэ IэмалхэмкIэ ягъэнахуэри, 
Iэгуауэмрэ хъуэхъумрэ хэту абы 
машинэхэр трагъэ хьащ.

Администрацэм и унафэщI 
Къэрмокъуэ Гъумар къыщыпса-
лъэм, лъэмыжыр зэгъэпэ-
щыжыным зи гуащIэ езыхьэлIа-
хэм псалъэ дахэкIэ захуигъэ-
защ. «Мы лъэмыжым куэдкIэ 
елъы тащ цIыхум и псэуныгъэри, 
и гъащIэри. Бахъсэн щIына-
лъэм щынэхъ ин дыдэ сыма-
джэщыр щхъуантIагъэм хэту 
Дыгъэмыхъуэ куэщIым итщ. 
Абы уезышалIэр мы лъэмыж-
ращ. Мы лъэныкъуэм сабий 
куэд щопсэу, еджапIэ щыкIуэкIэ 
махуэ къэс лъэмыжым къикIын 
хуейуэ. Мэкъумэш лэжьыгъэхэр 
IэнатIэ зыщIар мы лъэныкъуэм 
илъ губгъуэхэм къихьэнумэ, ари 
лъэмыжым икIын хуейщ. Жы-
пIэнуращи, къуажэм и жыла-
гъуэ-экономикэ гъащIэр къызэ-
зыгъэпэщхэм мы лъэмыжыр 
ящыщщ. Ар зыхуей зэрыхуэзар, 
екIуу зэрызэрагъэпэщыжар 
псом я дежкIэ гуфIэгъуэщи, 
фIы къытхудэкIуэну си гуа-           
пэщ», – жиIащ Къэрмокъуэ 
 Гъумар.

Гъуэгуухуэхэм зэрыжаIэмкIэ, 
лъэмыжым епха лэжьыгъэхэр 
мазиплIкIэ нэхъ пасэу яухащ, 
ауэ щыхъукIэ ухуэныгъэ техно-
логием къигъэув мардэхэр зыри 
къэмынэу нэсу ягъэзэщIащ. 
 Къуажэдэсхэр зыщыгуфIыкIа 
Iуэхугъуэр махуэ яхуэхъуну, фIы-
гъуэ куэд кърикIуэну дэри ди 
 гуапэщ.

ШУРДЫМ Динэ.

шэ епхьэкIыным и мыхьэнэр. Абы ипкъ 
иткIи, нобэрей зэхьэзэхуэр абыхэм я 
узыншагъэмкIи щхьэпэщ, къищы нэ мы-
щIауэ, жылагъуэми щапхъэ фахуэхъу-
нущ. Зэхьэзэхуэм ехъулIэныгъэхэр щы-
виIэну сынывохъуэхъу, Iуэхум жыджэру 
фызэрыхэтым папщIи фIыщIэ фху-               
зощI. 

- Узыншагъэмрэ спортымрэ зэпыщIащ, 
- жиIащ КъБР-м спортымкIэ и министр 
Хьэсанэ Ислъам. - ЦIыху нэхъыбэ спор-
тым дихьэхыхукIэ, фэри фи лэжьыгъэр 
нэхъ мащIэ хъунущ, аращи, дызэгъусэу 
жылагъуэр абы зэрыхэтшэным дыхущIэ-
къунущ. Къапщтэмэ, абыкIэ щапхъэщ 
мис мыпхуэдэ зэхыхьэхэр. АдэкIэ зэ-
гъусэу абыхэм къапытщэнущ.

Спартакиадэр зэхуащIыжащ щэбэт ма-
хуэм. Абы къыщыхэжаныкIахэр ягъэ-
пэжащ КъБР-м СпортымкIэ и министер-
ствэм и фIыщIэ тхылъхэмкIэ, сау-
гъэтхэмкIэ. Зэхьэзэхуэм щытекIуа гупым 
и саугъэт нэ хъыщ  хьэр – кубокыр – щра-
тыжынущ Медицинэм и лэжьакIуэм и ма-
хуэм теухуауэ мэкъуауэгъуэм и 16-м 
Музыкэ театрым щрагъэкIуэкIыну пшы-
хьым.

ТХЬЭХУЩЫНЭ Ланэ.

Узыншагъэмрэ 
спортымрэ зэпхащ

ЕгъэджакIуэ 
гуимыхуж

ФIыщIэ

«ФIагъ лъагэ зиIэ гъуэгу шы на гъуэншэхэр» зи фIэщыгъэ 
лъэпкъ пэхуэщIэм (проектым) и фIыгъэкIэ иужьрей илъэс зыб-
жанэм ди щIыналъэм Iуэ ху гъуэ хъарзынэхэр щы зэ фIэкIащ. 
Жы лагъуэ-эконо ми кэ зыужьы ны гъэм дежкIэ мы хьэнэшхуэ 
иIэщ гъуэгу зэIу зэпэщхэм, абы хэм зыкъомкIэ елъытащ цIыху-
бэм я щыIэныгъэри. Апхуэдэу, пэхуэщIэм и фIыгъэкIэ, Зеикъуэ 
(Хьэ тIохъу щыкъуей Ипщэ) къуа жэм деж Дыгъэмыхъуэрэ Хьэ-
рэкхъуэрэрэ зэрипхыу Бахъ сэныпсым телъ лъэмыжыр иджыб-
лагъэ зыхуей хуагъэзащ.

«2022 гъэм Къэбэрдей-Балъкъэр 
Республикэм и республикэ бюджетыр 

гъэзэщIа зэрыхъуам и IуэхукIэ» 
Къэбэрдей-Балъкъэр Республикэм и 

Законым теухуауэ
Къэбэрдей-Балъкъэр

Республикэм и Парламентым и 
Унафэ

Къэбэрдей-Балъкъэр Республикэм и Парла-
ментым унафэ ещI:

1. «2022 гъэм Къэбэрдей-Балъкъэр Республи-
кэм и республикэ бюджетыр гъэзэщIа зэры-
хъуам и IуэхукIэ» Къэбэрдей-Балъкъэр Рес-
публикэм и Законыр къэщтэн.

2. Мы Законыр Къэбэрдей-Балъкъэр Рес-
публикэм и Iэтащхьэм хуегъэхьын Iэ щIидзын 
икIи хэIущIыIу ищIын папщIэ.

3. Мы Унафэм къару егъуэт къыщащта махуэм 
щегъэжьауэ.

   Къэбэрдей-Балъкъэр Республикэм и
   Парламентым и УнафэщI ЕГОРОВЭ Татьянэ
Налшык къалэ
 2023 гъэм накъыгъэм и 25-м
№710-П-П

2022 гъэм Къэбэрдей-Балъкъэр 
Республикэм и республикэ бюджетыр 

гъэзэщIа зэрыхъуам и IуэхукIэ
 Къэбэрдей-Балъкъэр
Республикэм и  Закон

Къэбэрдей-Балъкъэр Республикэм и Парла-
метым къищтащ

2023 гъэм   накъыгъэм   и   25-м
1-нэ статья
 2022 гъэм Къэбэрдей-Балъкъэр Республикэм 

и республикэ бюджетыр (адэкIэ къызэрыкIуэнур 
республикэ бюджетщ) гъэзэщIа зэрыхъуам 
 теухуа отчётыр къэщтэн хэхъуэхэр сом мин 
64781415,4-рэ, хэщIхэр сом мин 63113770,1-рэ 
 хъууэ, хэхъуэхэр хэщIхэм нэхърэ (республикэ 
бюджетым и профицитыр) нэхъыбэу икIи мып-
хуэдэ теплъэхэр иIэу:

1) бюджетым и хэхъуэхэм я квалификацэм и 
кодхэмкIэ 2022 гъэм и республикэ бюджетым и 
хэхъуэхэр мы Законым и гуэдзэн №1-м техуэу;

2) республикэ бюджетым и хэщIхэр IэнатIэхэм 
зэрытегуэшамкIэ 2022 гъэм и республикэ 
 бюджетым и хэщIхэр мы Законым и гуэдзэн 
 №2-м къызэрыщыгъэлъэгъуам тету; 

3) бюджетхэм я хэщIхэр зэрызыхагъэщхьэхукI 
Iы хьэхэмрэ Iыхьэ зэхуэдитIхэмкIэ 2022 гъэм 
рес публикэ бюджетым и хэщIхэр;

4) бюджетхэр зыхущыщIэр ахъшэхэм я къы-
хэкIыпIэхэр зэрызэхагъэщхьэхукIа кодхэмкIэ 
2022 гъэм республикэ бюджетыр зыхущыщIэм 
зэрырагъэкъуж хэкIыпIэхэр мы Законым и гуэ-
дзэн №4-м тету.

2 статья
Мы Законым къару егъуэт ар официальнэу 

къыщытрадза махуэм щегъэжьауэ.

Къэбэрдей-Балъкъэр Республикэм и
Iэтащхьэ                    КIУЭКIУЭ Казбек.
Налшык къалэ
2023 гъэм мэкъуауэгъуэм и 9-м
№24-РЗ

Тхыдэ

Пенсэхэр

Гагариным  и  губгъуэ

Ар  зэрыщытар

«Махуэкум»  и  къыдэкIыгъуэр  зыгъэхьэзырар  ШАЛ  Мухьэмэдщ.

Жьыгъэр  Iыхьэ  мыгуэшщ 

Псалъэм и хьэтыркIэ, псо-
ри щыгъуазэщ Гагарин 
Юрий 1961 гъэм мэлэ жьы-
хьым и 12-м Байконур кос-
модромым илъэтыкIыу ду-
нейм и тхыдэм щыяпэ ды -
дэу хьэршым зэрылъэтам. 
АрщхьэкIэ ар къызэ ры тIы-
сыжа щIыкIэм теухуауэ 
къыбжаIэфынур мащIэщ. 
Апхуэдэу хащIыкI щыIэ-
къым ар къыщытIысыжа 
щIыпIэми. Апхуэдиз мы-
хьэнэ зиIэ Iуэхум зэIумыб-
зыныгъэхэр къебэкIыу щы-
тащ…

ХЭБГЪЭЗЫХЬМЭ, езы кон-
структор нэхъыщхьэ Коро - 
лёв Сергей шэч къытрихьэрт 
ирахьэжьа Iуэхур къехъу лIэ-
ным: абыкIэ шэсыпIэ зыри 
ихьэфынутэкъым. А щхьэу-
сыгъуэм къыхэкIыу кхъу -     
хьыр яутIыпщын ипэкIэ Со -
вет Союзым и телеграф 
агент ствэм (ТАСС) хуагъэхьат 
зэуэ телеграммищ, ауэ къызэ-
джэн хуейр зы закъуэрт: абы 
къыщыгъэлъэгъуат цIыхур 
япэ дыдэу хьэршым зэры-
лъэтар икIи ЩIы хъурейр 
 къилъэтыхьу къызэрытIысы-
жар. ЕтIуанэм нэгъуэщI къэ-
ралхэм я правительствэхэм 
захуигъазэрт «Восток» кхъу-
хьыр къалъыхъуэн папщIэ 
 къадэIэпыкъуну елъэIуу - ар 
хамэ щIыналъэм щехуэхауэ        
е хым хэхуауэ къыщIэкIмэ. 
ИкIэм-икIэжым ещанэм итт 
космонавтыр зэрыхэкIуэда 
хъыбар гуауэр. Ди насыпти, 
телеграммитIыр зэфIатхъы-
жын хуей хъуащ: псори бэIу-
тIэIуншэу зэфIэкIащ. Пэжщ, 
зыщымыгугъа гуэрхэри къэ-
хъуащ. Абы къыхэкIыу Га-
гариныр къыщетIысыхэжар 
Бай конур космодромым и 
 гъунэгъуукъым, атIэ абы ки-
лометр минищым нэскIэ 
пэжыжьэ Саратов областым 
щыщ Энгельс къалэм и Iэшэ-
лъашэхэрщ. Нэхъ тэмэму 
жыпIэмэ, Смеловкэ, Узмо -
рье къуажэхэм я зэхуаку губ-
гъуэрщ. Дауи, щIыпIэм щып-
сэухэр апхуэдэ зэIущIэм       
зыкIи хуэхьэзыртэкъым. Ра-
диом къызэритымкIэ, кос-
монавтыр иджыри Африкэм 
щхьэщытт икIи щIым къэ-
кIуэжыну зигъэхьэзыр къу-
дейт: хъыбархэр нэхъ гувауэ 
къакIуэрт.

Езы «Восток-р» зэраутIып-
щам теухуа хъыбарыр                   
ТАСС-м къыщитар ар гъуэгу 
техьэу дакъикъэ 40 дэкIа 
иужькIэщ. АрщхьэкIэ къуа-
жэдэсхэм ар ящIэртэкъым, 
абы къыхэкIыуи хуабжьу 
 телъыджэ ящыхъуащ уэгум 
къех парашютхэр. Властхэм 
зэрагъэIуар Гагариныр кос-
мос кхъухьым ису къэтIы-
сыжауэщ. Ауэ а зэманым 
апхуэдэ яхузэфIэкIынутэ-
къыми, катапультэкIэ кхъу-
хьым кърадза космонавтыр 
парашюткIэ къехыжащ. ПцIы 
щIаупсам лъабжьэ иIэт: ду-
нейпсо жылагъуэм апхуэдэ 

къэтIысыжыкIэм и зэранкIэ 
цIыхур хьэршым мылъэтэ-
фауи къыщIригъэдзынкIэ 
 хъунут. Ауэ ар зэрыпцIыр 
Смеловкэрэ Узморьерэ щып-
сэухэм ялъагъурт: ахэр кIэ-
лъыплъурэ къехырт парашю-
типлI. Абыхэм кърахьэхырт 
Гагариным нэмыщI езы 
 кхъухьыр, апхуэдэу рацэ, 
 кхъуафэжьей, ерыскъыхэкI-
хэр, щыгъын хуабэхэр зэ -
рылъ ашычыр. Ахэри щIыпIэ 
зырызхэм къыщыхутащ. Къы-
зэхуэсахэр абыхэмкIэ зэ ры-
хьащ. Дэтхэнэри хуейт мы 
къэхъуам езым и фейдэ гуэр 
къыхигъэкIыну: парашютхэр 
къызыхэщIыкIа шылэр лъа-
пIэт. Ауэ нэхъыбэр зыхущIэ-
къур шпион къаубыдынырт. 
Илъэси дэкIатэкъым СССР-м 
и уэгум американ кхъухь-
лъатэ тIасхъэщIэхыр къызэ-
рыщраудыхрэ. Абы исар къэ-
зыубыдар зауэлIхэртэкъым, 
атIэ Свердловск областым 
щыщ Косулинэ къуажэм и 
 мэкъумэшыщIэхэрт.

Арати, зауэм хэта къуа-
жэдэсхэм ломхэр, гуахъуэхэр 
къащтэри, щIыпIэм зэры-
хьащ. Адрейхэм яфIэгъэщIэ-
гъуэнт екIуэкI Iуэхухэр. Ар-
щхьэкIэ япэ дыдэу Гагари -
ным IущIар мэз лэжьакIуэм       
и щхьэгъусэ Тахтаровэ Ан-
нэрэ и пхъурылъху Ритэрэщ. 
ТIури егъэлеяуэ шынащ ска-
фандр гъуабжэр щыгъыу 
уафэм къеха цIыхур щалъэ-
гъуам. ЩIэпхъуэжыну хэтащ, 
арщхьэкIэ Гагариным Iэ 
 яхуищIащ: «Сыт фыщIыщIэп-
хъуар? Сэ сысовет цIыхущ, 
фымышынэ. Фыкъызбгъэ-
дыхьэ»! Урысыбзэм зытри-
гъэуIэфIэжащ фызыжьымрэ 
и пхъурылъхумрэ. Гъунэгъуу 
бгъэдыхьа нэужь, къалъэ-
гъуащ космонавтым щхьэ-
рыгъым ину тетха «СССР» 
псалъэхэр.

Ауэрэ адрейхэри къэсащ. 
Абыхэми къепсэлъащ. Ар-
щхьэкIэ мыгувэу къабгъэ дэ-

лъэдащ зауэлIхэр зэрыс ав-
томашинэр. КIыхь зрамыгъэ-
мыщIу Гагариныр ЗИЛ-151-м 
ирагъэтIысхьэри, дзэ частым 
яшащ. Щежьэжым Гагари-
ным колхозхэтхэм яжриIащ 
къызэригъэзэжынур икIи 
елъэIуащ парашютхэр яхъу-
мэну. АрщхьэкIэ цIыхухэр 
пхуэубыдынт?! КъаIэрыхьэу 
хъуар зэбграхыу щIадзащ. 
Зыри къагъэнакъым. Къа-
щхьэпэжащ шпион къаубы-
дын папщIэ къащта ломри. 

Парашютыр Iыхьэ-Iыхьэу 
зэ хуагуэшащ къуажитIым 
дэс хэм. ИужькIэ зауэлIхэм 
 къагъуэтыжащ зэбграхахэр - 
рацэри, кхъуафэжьейри. Ко-
ролёв къэгубжьащ «хьэкIэ-
кхъуэкIэхэм» зэхащIыхьам 
 папщIэ. АрщхьэкIэ Гагариныр 
лъэIуащ зыри бэлыхь хамы-
дзэну. Арати, къахуэгъуащ.

Езы Юрий и псалъэр 
 игъэпэжащ: илъэсиплI дэкIа 
иужь, 1965 гъэм и щIышы -
лэм, Смеловкэрэ Узморьерэ 
 кIуащ. Ар дахэ дыдэу ира-
гъэблэгъащ. Езыр еупщIащ: 
фэ сыт щхьэкIэ фылъэIуэну? 
Зралъэфыхьхэрт, ауэ зыр 
 нэхъ тегушхуащ: «Машинэ 
къэсщэхуну сыхуейт»! Куэдым 
ямыщIэнкIэ хъунщ, арщхьэ-
кIэ а зэманым автомобилыр 
гъуэтыгъуей дыдэт. Гагари-
ныр дэIэпыкъуащ!

Иджы а псори тхыдэм хэ-
гъуэщэжащ. Къэнар дунейм   
и япэ космонавтыр хьэршым 
къыщикIыжа щIыпIэрщ. Гъэ 
къэс мэлыжьыхьым и 12-м 
мыбы къулыкъущIэхэр къо-
кIуэри, Гагариным и губгъуэм 
щагъэува мемориалым удз 
гъэгъахэр тралъхьэ. Школ 
 музейм сакъыу щахъумэ 
«Вос ток-м» къыфIаIуэнтIыкIа 
пкъыгъуэ цIыкIухэр. Мы щIы-
пIэр турист кIуапIэ ящIыну 
жаIат, арщхьэкIэ зэкIэ Узь-
морье жылэм нэс кIуэ гъуэ-
гум асфальт тралъхьа къу-
дейщ. Абыи щогуфыкI 
 къуажэдэсхэр.

Зэгухьэныгъэм
кIэ зэригъуэтар

ИлъэсищэкIэ дызэIэбэкIыжмэ, блэкIа лIэщIыгъуэм и 
20 гъэхэм, совет къэралым щекIуэкIа щIы политикэм 
ипкъ иткIэ, Къэбэрдей-Балъкъэрым и нэхъ къуа-
жэшхуэхэм дэса унагъуэхэм ящыщу зигурэ зи щхьэрэ 
зэтелъхэр, лэжьэкIэ нэхъ зыщIэхэр, пщIэ нэхъ зыхуа щI-
хэр щыпсэуам къыдагъэIэпхъукIыурэ щIы IэнэщIхэм 
ирагъэтIысхьэрт.

1925 - 1926 гъэхэм а щIыкIэм тету къэунэхуахэм                      
ящыщщ ди Ерокъуэ жылэри, «Аслъэмырзей Анзорей» 
зыхужаIэу, иужьым «Лэскэн ЕтIуанэ» хъужа къуажэм 
 къыхагъэIэпхъукIар. ЖылэщIэм хэщIапIэ хуэхъуар Лэскэн 
псыхъуэм сэмэгумкIэ къыщхьэщыт Ерокъуэ Iуащхьэм 
кIэщIэта щIы нэщIырщ. КъэIэпхъуахэм къыздашащ, къыз-
дахьащ къагъэщIам зэрагъэпэща мылъкум я нэхъы-
фIымрэ хабзэ дахэу зэ рахьэхэмрэ.

Коллективизацэм и лъэхъэнэм жылэдэсхэм къызэ-
рагъэпэщащ «Звезда» цIэр зрата колхозыр. Абы и япэ 
унафэщIу хахар Гъубжокъуэ Исмэхьилт. Хозяйствэр 
ефIэкIуэн папщIэ лэжьыгъэшхуэ зэфIигъэкIащ парт 
 ячейкэу Амохэ Кушыку зи пашэм. Парт ячейкэм и дэIэ-
пыкъуэгъу Iэпыдз-лъэпыдзу къызэрагъэпэщащ щIалэ-
гъуалэ (комсомол) гуп, Бэрсокъуэ ХьэзрэIил я пашэу. 

Комсомолым япэу хыхьахэм ящыщт Гъурф Хьэжму -    
рид, Балъкъэр Къэралбий, Гъубжокъуэ Ахьед, Къумахуэ 
Гъэзалий, Балъкъэр Зэбий, Бекъалды ТIатIу, КъарэцIыкIу 
Хьэту сымэ, нэгъуэщIхэри. Къуажэдэсхэр унагъуэ-уна-
гъуэкIэрэ зэгухьэурэ къызэрагъэпэщащ щIым зэрелэжьы-
ну Iэмэпсымэхэр, вы-шы хуэдэхэр, нэгъуэщIхэри. ЩIы-
хьэхухэм щагъэжа ятIэ чырбышхэмкIэ псэуалъэщIэхэр 
 зэтралъхьащ. 

Уэсмэн Хьэжумар, Азэмэт Мудар, Сындыку ТIытIэ сымэ я 
мылъкукIэ, Гъубжокъуэ Зулъкъэрней и IэщIагъэ-щIэ-
ныгъэр къагъэсэбэпурэ, екIуу яухуащ псым игъэлажьэ 
пхъэзэгуэх цех. Иужьым абдеж дыдэм щагъэуващ къуажэ 
унэхэр къэзыгъэнэху гидроэлектростанцыр, Гъубжокъуэ 
Хьэзрэт игъэлажьэу. 

Япэу хаха цIыхубэ къуажэ Советым и унафэщIу лэ-
жьахэщ, зэрызэкIэлъыкIуэм хуэдэу къедбжэкIынщи, 
КIумыхъу СулътIан, Гъурф Андулыхь, Бекъалды Щэмел 
сымэ. 

КъуажэщIэр лъэ быдэкIэ уващ, колхозым зэреджэри 
 Молотовым и цIэкIэ зэрахъуэкIащ. Жылэм дежкIэ мыхьэнэ 
зиIэ унэхэр щаухуащ, Езы хозяйствэр, зэрыщыту къэт-
щтэнщи, къулей хъуащ, зезыхьэхэм ехъулIэныгъэшхуэхэр 
къыхуахьу. 

1937 - 1938 гъэхэм ерокъуэдэсхэм кърахьэлIащ гъавэ 
бэв. А зэфIэкIым къыпэкIуэу колхозым къратащ къэра -
лым и нагъыщэ лъапIэхэм ящыщ «ГуащIэдэкI Бэракъ 
Плъыжь» орденыр. 1939 гъэм хозяйствэм къыхуагъэ-
фэщащ союзпсо мэкъумэш гъэлъэгъуэныгъэм и езанэ 
 дипломымрэ ахъшэ саугъэту сом мини 10-рэ. А псоми я 
щIыIужу зы хьэлъэзешэ машини къратат хозяйствэм. Абы 
ирилэжьащ ПщыукI Хьэмел, Хэку зауэшхуэр къэхъейуэ, 
абы дэсу зауэм кIуэху. Ди жагъуэ зэрыхъущи, зи щхьэгъусэ 
Зэбит фызабэу, зи бынищыр зеиншэу къэна Хьэмели 
ящыщщ а зауэм хэкIуэдахэм.

Езы хозяйствэм дежкIэ къедгъэзэкIыжынщи, ищхьэкIэ 
зи гугъу тщIа ехъулIэныгъэшхуэм игъэгушхуа мэкъумэ шы-
щIэхэм 1940 гъэм гъавэ бэв нэхъыбэжу кърахьэлIащ. А 
лъэ хъэнэм къэралым къыщрахьэжьа союзпсо гъэлъэ-
гъуэныгъэм хэтащ гупжьей зэхэшэхэу (звеньевойхэу) Джэ-
тий Мэржан, Амсо Мадинэт, Мэремыкъуэ Хьэнифэ, Щы-
уал ХьэIишэт, Щыуал Цацэ, Сындыку Зулихъан, Абазэ 
Хутэ, бригадирхэу Абазэ Хьэжуэсмэн, Гъубжокъуэ Шис, 
Мэремыкъуэ Болэт сымэ, нэгъуэщIхэри. 

МэкъумэшыщIэхэм я зэфIэкIыр щагъэлъагъуэ гъэлъэ-
гъуэныгъэм и цIэкIэ ягъэува «За трудовую доблесть» 
 медалыр Бэрсокъуэ ХьэкIашэрэ Шыуал Цацэрэ къратащ. 
Iэщ гъэхъуным щехъулIащ лэжьакIуэ пашэхэу Гъубжокъуэ 
Аюб, Сындыку Сэфарбий, ЗэкIуий Мухьэмэд сымэ, жэ -
мыш Iэзэхэу Зэраш ФатIимэтхъанрэ Абазэ Хурэрэ, нэ-
гъуэщIхэри. 

КъуажэщIэм 1930 гъэм къыщызэIуахащ илъэси 7-кIэ 
щеджэну школ, Амо Хъулимэт и унафэщIу, сабий сад, 
Азэмэт Жангулэз щыущиякIуэ-гъэсакIуэу, къуажэ клуб, 
библиотекэ, хьэмэм, пощт, тыкуэн, нэгъуэщIхэри.

Колхоз унафэщIхэм я лэжьапIэ унэм щIагъэува унэ-
лъащIэхэри, школыщIэм къыщагъэсэбэп хьэпшыпхэри, 
еджакIуэ цIыкIухэр зыдэс партэхэри зыщIар КъарэцIыкIу 
Мухьэмэдрэ Гъубжокъуэ Мухьэдинрэщ. А тIур пхъащIэ 
Iэзэу щытащ.

Апхуэдэ щIыкIэм тету зызыужьа къуажэм и мамыр 
 гъащIэр 1941 гъэм къэхъея Хэку зауэшхуэм къызэпиудащ. 
Ди жылэ мыиным щыщу фронтым Iухьащ цIыхухъуи           
162-рэ. Абыхэм ящыщу псэууэ къэзыгъэзэжар 53-рэщ. За-
уэм кIуа цIыхухъухэм къагъэна IэнатIэхэм пэрыувэн хуей 
хъуащ цIыхубзхэр, нэхъыжьыIуэхэр, зи Iэпкълъэпкъ 
зэрымыубыда ныбжьыщIэхэр.

1942 гъэм жэпуэгъуэм и 27-м фашистхэр Ерокъуэ къы-
дыхьащ, лагъымхэмкIэ щысхьыншэу щIауфа иужь. А 
 мафIэлыгъейм хэкIуэдащ жылэдэс цIыхуитI. Укомму-
ннистщ жаIэри, Бекъалды Хьэзиз яукIащ.

Ди къуажэм зы унагъуи дэсакъым гузэвэгъуэм зэщIи-
мыщта. Фронтым къикIыу письмо къэкIуами, гуауэ зэрыт 
тхылъ жылэм къыдыхьами, къуажэдэсхэр зэуэ щы зэ-
хуэсырт апхуэдэ хъыбар къызыхуэкIуа унагъуэм - фIыр зэ-
даIэтыну, гузэвэгъуэр зэдагуэшыну.

А зауэ бзаджэм фызабэ ищIауэ, сабий адэншэ хъуауэ 
куэд къыдэнащ къуажэм. Фронт щIыбагъым лэжьы-
гъэшхуэ щезыхьэкIа цIыхубзхэмрэ нэхъыжьыIуэхэмрэ 
Iэпыдз-лъэпыдзу драIащ дэри - зэман бзаджэм халъхуа-
хэр. 

1945 гъэм текIуэныгъэр къэзыхьахэм къагъэзэжащ, 
 ныкъуэдыкъуагъэ хэзыхахэри яхэту. Абыхэм зэрыза-
гъэпсэхужа щымыIэу, лэжьэн щIадзэжащ, мамырыгъэ 
 гъащIэр зэтраухуэжыну. Зауэ нэужь илъэсхэр къатехьэ-
лъащ цIыхухэм, ауэ бэшэчагъэ яхэлъу, ар зэхуэдэу ягъэващ 
сабийхэми, балигъхэми, къуажэ унафэщIхэми, 

А илъэс гугъухэм колхоз парт организацэм и Iэтащхьэу 
лэжьахэщ Гъубжокъуэ Мухьэмэдрэ Ацкъан Хьэсбийрэ. 
 Къуажэдэсхэр жэрдэмышхуэ яхэлъу яужь итащ хозяйст -
вэр щIэх зэфIэгъэувэжыным икIи мыгувэу лэжьэн щIадзэ-
жащ жылэм и щыIэкIэ-псэукIэм епхауэ мыхьэнэ зиIэ Iуэху-
щIапIэхэм. 

Къуажэдэсхэм я жэрдэмкIэ ди жылэм дащIыхьащ Хэку 
зауэшхуэм, Афганистанымрэ Абхъазымрэ щекIуэкIа за-
уэхэм зи щхьэ хэзылъхьахэм я фэеплъыр, мафIэ мыу жьы-
хыр зыбгъэдэтыр. Къэзымыгъэзэжахэм я цIэ-унэцIэхэри 
тетщ абы, щIэблэм ящымыгъупщэн хуэдэу. А фэеплъ 
 лъапIэм деж зы илъэс къэмынэу накъыгъэм и 9-м зауэмрэ 
мамырыгъэмрэ ятеухуа усэхэр, уэрэдхэр  щагъэIу, удз 
 гъэгъахэр щагъэтIылъ.

Зэманым зихъуэжами, ди цIыхухэр ирогушхуэ жылэ 
цIыкIур цIыху гуащIафIэхэмкIэ, зэфIэкIи лIыгъи зыбгъэ-
дэлъхэмкIэ зэрыбейм. 

ГЪУБЖОКЪУЭ  Болэт.
Ерокъуэ  къуажэ

   Ерокъуэм  и
лIэщIыгъуэ  гъуэгуанэ

МЫБДЕЖЫМ дигу къыщыд-
гъэкIыжыпхъэщ блэкIа гъэм и 
 мэкъуауэгъуэ мазэр. Абы и япэ 
 махуэм пенсэхэр къаIэтауэ щы -
тащ проценти 10-кIэ. Хъарзынэт, 
ауэ абы лъандэрэ зы илъэс дэ-
кIащи, иджы апхуэдэ гуэрми и 
 гугъу ящIыркъым. Абы щыгъуэ-
ми, фэ теткъым уасэхэр къэу-
выIауэ: абыхэм «къыспэплъэ» 
ящIэркъым. АтIэ ар езэгърэ ин-
фляцэм зэрызиIэтым тещIыхьа-

уэ пенсэ хэми хагъэхъуэну ды-
къызэра гъэгугъам? Пенсэхэм зэ-
рыхагъэхъуэну процентхэр къы-
щыхахкIэ зыт ращIыхьыр… блэкIа 
илъэсым  инфляцэр зэрыхъуарщ, 
ауэ абы къигъэлъагъуэркъым 
иджы зэ фIэува щытыкIэр. Ап-
хуэдэу щы щыткIэ, ахэр зэпхын 
хуейр ику ит лэжьапщIэм зэры-
зиIэтырщ: тIы сыжа лэжьакIуэм и 
улахуэу щытам и пIэ ит, ар зэзы-
хъуэкI ахъшэщ пенсэр. Аращи, а 

тIур зэпэщIэхын хуейтэкъым.
ТегъэщIапIэ щащI щыIэщ пенсэ 

зэмылIэужьыгъуэ зыбжанэ зрат-
хэр зэрыкуэдыр: ди къэралым 
апхуэдэхэм я бжыгъэр мелуан          
62-м щыщIегъу, абыхэм ящыщу 
мелуан 39-м жьыгъэкIэ хуагъэу-
ващ. АрщхьэкIэ зыщыгъэгъупщэн 
хуейкъым 2028 гъэм нэсыху зэпа-
ша пенсэ реформэм къэралым 
сом мелард Iэджэ къы зэ ры-
худигъэхуар. Хилъэфари,  дауи, а 
хэхъуэхэр зыIэрымыхьахэрщ. Ахэр 
я лэжьапIэхэми къыIунащ, нэ-
гъуэщIу жыпIэмэ, я Хэкум и къу-
леягъыр ягъэбагъуэ.

Ауэ сыт щыгъуи хуэдэу хилъэфа-
пэр пенсэм щыIэу лэжьыгъэм 
пэрытхэрщ. Иужь зэманым и гугъу 
ямыщIыжыххэ хъуащ абыхэм я 
пенсэхэр индексацэ щIыным. Щы-
тыкIэр гъэщIэгъуэным хуокIуэ: 
мыгувэу зэлъэщIыхьэжыну къы-
щIэ кIынущ абыхэм яIэрыхьэхэмрэ 
пенсэ нэхъ цIыкIу дыдэмрэ. 

Зэрытлъагъущи, мыбдеж зы 
мыхьэнэ гуэри щиIэкъым цIыхур 
зэрылэжьа илъэс бжыгъэми. Ар 
зэрымызахуагъэм куэд тражыIы-
хьащи, къытедгъэзэжынкъым, ауэ 
аргуэру къыхэдгъэщын къудейщ 
мы IэнатIэм къыщыдигъахуэм 
 хуэдиз къэралым зэрыщы фIэ кIуэ-
дыр. Псалъэм и хьэтыркIэ, лажьэ 
пенсионерхэм я бжыгъэр мелуан 
13 хъууэ щытамэ, иджы мелуани 
7-м нызэрыхьэсыжыркъым. Дэнэ 
здэкIуар? Пэжщ: языныкъуэхэр 
тIы сыжащ, адрейхэм лэжьапщIэр 
щIэуфауэ щат къагъуэтащ. Нэ-
хъыфIу къыщIэкIынт процент 13 
налогри, нэгъуэщIхэри яту икIи 
иджыри сэбэп зэрыхъуфыр я 
гурыфIыгъуэу ахэр къахэтамэ? 
Ауэ абы унафэ тезыщIыхьын хуей-
хэр а Iуэхум зэреплъыр нэ-
гъуэщIущ.

Мыри гу зылъытапхъэщ. Ста-
тистикэм къызэригъэлъагъуэм -
кIэ, Урысейм цIыхубзхэр ику иту 
илъэс 77,8-кIэ, цIыхухъухэр илъэс 
67,6-кIэ щопсэу (2022 гъэм къата-
хэм ятещIыхьауэ). Апхуэдэу щы-
щыткIэ, гурыIуэгъуэщ иужьрейхэм 
я Iыхьэ щанэм хуэдизыр пенсэ 
ныбжьым зэрынэмысыр. Аращи, 
абыхэми зыкIи къажьэхэуакъым 
мы IэнатIэм щекIуэкI зэхъуэкIы-
ныгъэхэр. Ауэ ар нэгъуэщI псалъэ-
макъщ: адрей къэралхэми 
бзылъхугъэхэр щынэхъ гъащIэ 
кIыхьщ щхьэусыгъуэ зэмылIэу-
жьыгъуэхэм къыхэкIыу. Дэ зи гугъу 
тщIыр жьы хъуар дунейм щызэ-
фIигъэкIамкIи, иужькIи къыхуа-
щIэжамкIи арэзыуэ псэунырщ. Ар 
къызэригъэпэщыфынущ къэ-
ралым. IэщIагъэлIхэм куэд щIауэ 
жаIэ пенсэхэм зэрыхагъахъуэр 
курыт лэжьапщIэхэм зэрыщы-
рагъэтым пащIэн хуейуэ. Мис 
итIанэ гукъанэ къыхэкIынутэ -
къым.

И мурадхэр зэрызрагъэхъулIэну къа-
рухэр щыхуримыкъум и деж бийр хуэ -
кIуэ хабзэщ террорист Iэмалхэм. Ар 
 къыщежьари дыгъуасэкъым. Апхуэдэ 
щIэпхъаджагъэ лIэужьыгъуэхэр сыт 
 щыгъуи нэхъ зэгуауэр зэныкъуэкъум 
пэIэщIэ цIыху мамырхэрщ. Ди жагъуэ 
зэрыхъунщи, дэ ар мы зэманым до -
лъагъу Каховскэ ГЭС-р къызэрагъэуам и 
щапхъэмкIэ. НэгъуэщIхэм зэкIэ я гугъу 
тщIыххэнкъым. Ауэ а псори щыхьэт 
 тохъуэ нацистхэр зэрыгущIэгъуншэм, 
ахэр фIырыфIкIи къызэрымыувыIэ -
нум. Мы тхыгъэм дэ щыфхуэтIуэтэну 
дыхуейт къэунэхуу лъэлъэжыхукIэ къэ-
рал кIуэцI, къэрал щIыб жагъуэгъухэм 
екIурабгъу имыIэу япэщIэта СССР-м и 
НКВД-м и тхыдэм щыщ зы напэкIуэцI 
 закъуэ.

1920 ГЪЭМ Кърымыр ябгынащ хужьы-
дзэхэм. Абыхэм япэщIыкIэ хэщIапIэ яхуэ-
хъуат Тыркумрэ Алыджымрэ. Хамэ щIы-
налъэм къыщыхутами, зауэлI хабзэр 
къызэтенат икIи ар текI имыIэу ягъэза-
щIэрт. КъыхагъэщIами, кIэухыу къате-
кIуауэ зыми къилъытэртэкъым. Щызэ-
псалэкIэ зыгуэрхэм куэдрэ къафIыхэхуэрт 
«Мыдэ зэ дгъэзэжмэ…» псалъэхэр. Псори 
пэплъэрт гъуэгу техьэну унафэ къыщы-
хуащIынум. АрщхьэкIэ ар къэмысурэ, 
илъэсхэр дэкIащ. Я мылъкур яIэщIэухэу 
 хуежьащ, къыдэIэпыкъуну батэр зыгъэша 
къэралхэри къелIэлIэжыртэкъым, къау-
жэгъуати. Дзэр лъэлъэжырт. Генералхэм 
епIэщIэкIыу къалъыхъуэрт хэкIыпIэхэр.

1924 гъэм фокIадэм и 1-м барон Вран-
гель унафэ къыдигъэкIащ урысеидзэр 
Псоми я зэхуэдэ урыс дзэ зэгухьэныгъэм 
(РОВС) зэрыхуагъакIуэм теухуауэ. Дзэр 
зэбграутIыпщыкIыжырт, арщхьэкIэ зауэлI 
къы зэрыгуэкIхэри офицерхэри быдэу зэ-
пы щIауэ икIи зэрыщIэу щытын хуейт. ЦIыху 
мини 100-м щIигъу зыхэт зэгухьэныгъэм 
къудамэхэр щиIэт дунейм и щIыналъэ 
куэдым. «Цырхъ» зэрызэхахыу батальону, 
полкыу, уеблэмэ, дивизиеу зэхыхьэу ахэр 
къежьэну хьэзырт. СССР-м и гъунапкъэхэм 
щэхуу къызэпрысыкIыурэ, унафэм пэмып-
лъэжыфхэм ди къэралым и щIыналъэм 
бзаджэнаджагъэхэр щалэжьырт. 

Врангель Пётр лIа иужь 1928 гъэм       
РОВС-м и Iэтащхьэ хъуа генерал Кутепов 
Александр жиIащ Совет Союзым и бий 
 террорист бэнэныгъэр зэрыщIагъэхуэб-
жьэнур. Ауэ ахэр зыхуэлъэхэри жейртэ-
къым. 1930 гъэм щIышылэм и 26-м махуэ 
шэджагъуэм Париж лъэужьыншэу щыбзэ-
хащ езы Кутеповыр. Хужьхэм я газетхэм 
къалъытащ ар большевикхэм яукIауэ икIи 
абыхэм епцIыжакIуэхэр ядэIэпыкъуауэ. 
ЗэщIэхъееныгъэм хэтхэм шэч зэхуащI 
 хъуащ. ИпэIуэкIэ абы къыщызэрагъэпэщат 
«бийхэм зезыщахэр» сэтей къащIыну 
пщэрылъ зыщащIа гуп. АрщхьэкIэ Куте-
певыр яхуэхъумакъым. Контрразведкэр и 
къалэнхэм пэмылъэщу къилъытэри, влас-
тыр зыIэщIыхьа генерал Миллер Евге -      
ний абы и унафэщIу игъэуващ Граждан 
 зауэм лIыгъэ щызезыхьа генерал Скоблин 
Николай. Абы дзыхь хуумыщIмэ, хэт 
хуэпщIын?

Совет Союзыр сакъыу кIэлъыплъырт 
 зэгухьэныгъэм и IуэхущIафэхэм. Къэ-
хъеинкIэ хъуну зауэм дэтхэнэм и лъэны-
къуэу къыщыувыну абы хэт цIыху ми-
нипщIхэр? Сыт я мурадыр? А упщIэхэм я 
жэуапхэр тIасхъэщIэххэм къагъуэтырт. 
Япэрауэ, РОВС-м и Iэтащхьэ къулыкъур зэ-
рыIэрыхьэу Миллер жиIащ удын «жьгъей-
хэм» мыхьэнэ ямыIэжу къызэрилъытэр. 
РОВС-м дяпэкIэ и къалэн нэхъыщхьэу 
щытынущ СССР-м хамэ къэралхэр зэры-
теуэу абы и щIыналъэм зыкъыщызыIэты -
ну гупхэр куэду къызэгъэпэщыныр. ЕтIуа-
нэрауэ, белджылы хъуащ 1934 гъэм къы-
щыщIэдзауэ Ещанэ рейхым зыпищIэну 
 генерал Миллер зэрыхущIэкъур. Зэгу хьэ-
ныгъэм хэт псори Миллер 1936 гъэм къыху-
риджащ Испанием кIуэуэ Франко Фран-
сискэ дэIэпыкъуну. А псоми къыхэкIыу 
Москва къилъытащ шынагъуэ ин къызыб-
гъэдэкI а генералыр икIэщIыпIэкIэ Iуахын 
хуейуэ. АдэкIэ къэхъуар детектив хъы-
барым зыкIи къыкIэрыхуркъым.

1937 гъэм фокIадэм и 22-м пщэдджы-
жьыр сыхьэт 11-м Миллер РОВС-м и Iуэху-
щIапIэу Колизе уэрамым щыIэм щIыхьащ. 
Зы сыхьэт абы щигъэкIуа иужь канцеля-
рием и унафэщI генерал Кусонский Павел 
и деж кIуэри, пакет зэтегъэпщIа хуишиящ:

- Сэ сыхьэти 3 дэкIрэ къэзмыгъэзэжмэ, 
мы пакетыр зэтеч.

АрщхьэкIэ Кусонскэм ар зэтричакъым 
сыхьэтищи плIыи дэкIа иужькIи. Пщы-
хьэщхьэм зэрыхьзэрий къиIэтащ кIуэда 
 генералым и щхьэгъусэм. Жэщым сыхьэт 
11-м РОВС-м и IуэхущIапIэм щIыхьащ Ми-
ллер и къуэдзэ вице-адмирал Кедров Ми-
хаил. ИтIанэщ Кусонскэм пакетыр щы-

зэтричар: Абы итт: «Сэ нобэ сыхьэт 12-рэ 
дакъикъэ 30-м генерал Скоблиным сы щы-
хуэзэнущ Жасменрэ Раффэрэ я зэ хэ-
кIыпIэм деж. Абы сэ сишэн хуейщ нэмыцэ 
офицер, дзэ атташе полковник Штроман -
рэ Германием и посольствэм къагъэкIуа 
зиусхьэн Вернеррэ я деж. ТIуми урысыбзэ 
фIы дыдэу ящIэ. Дызэхуэзыгъазэр Скоб-
линырщ. Зыгуэр къэхъ хъужыкъуэмэ, мы 
тхыгъэр къызогъанэ. Генерал-лейтенант 
Миллер».

- Щхьэ зытумычарэ къыщыбжаIа зэма-
ным?! - кIиящ Кедровыр.

- Сщыгъупщэжщ…
Телъыджэщ хабзэ ткIийм щIапIыкIа 

цIыхур «щыгъупщэхыу» къызэрыщIэкIар. 
Ауэ ар НКВД-м и агенту щытамэ, пакетыр 
ибзыщIынтэкъэ?

- Фыкъеджэ Скоблиным. ПсынщIэу!
Скоблиныр къашащ. Ар кабинетым щIы-

хьащ.
- Сыт къэхъуар?
- Генерал Миллер кIуэдащ. Дапщэщ ар    

уэ иужьу щыплъэгъуар?
- Дыгъуасэ.
- Ауэ уэ абы нобэ ухуэзащ, пэжкъэ? - Кед-

ровыр Скоблиным и нэхэм щIэплъэрт.
- Япэу зэхэсхыу аращ.
Кедровым Скоблиным пакетыр IэщIи-

лъхьащ. Абы къеджэри, генералым и да-
мэхэр дришеящ:

- Сэ фэ вжызоIэ абырэ сэрэ нобэ дызэ-
рыхуэмызар.

- Дэ псори полицэм дыкIуэн хуей си гу-
гъэщ, - жиIащ Кусонскэм.

- Дауи, - Скоблиныр мыпIащIэу къы-
щIэкIащ.

Я бэлътохэр щатIагъэжри, Кусонскэмрэ 
Кедровымрэ къыкIэлъыщIэкIащ. Ар щхьэ-
кIэ еблэгъапIэм полковник Мацылев Сер-
гей фIэкIа щIэттэкъым.

- Дэнэ здэкIуар Скоблиныр?, - щIэупщIа-
хэщ.

- ЩIэкIащ, - къитыжащ жэуап Мацы-
левым. Мыбдежщ тIуми я щыуагъэр къа-
щыгурыIуэжар: Мацылевым къэхъуам зы-
ри хищIыкIыртэкъым.

- Я дэ ди Тхьэ! Ар щIэпхъуэжащ! - щэIуащ 
адмиралыр.

Франджым и полицэр Iуэхум хыхьащ. 
 Хабзэхъумэхэм сэтей къащIащ жэщыр 
сыхьэти 3-м Скоблиныр езым и ныбжьэгъу 
капитан Кривошеев Александр и деж 
зэрыкIуар. Ар и унэм щIэстэкъыми, 
 Скоблиныр абы и щхьэгъусэм елъэIуащ 
ахъшэ щIыхуэ тIэкIу къритыну. Iихри, кIы-
фIым хэбзэхэжащ. АфIэкIа ар зыми 
зыщIыпIи щилъэгъуакъым.

Пщэдджыжьым полицей комиссарым 
езым и унафэщIхэм яжриIащ жэщым 
 «Мария Ульянова» совет кхъухьым хьэ-
лъэзешэ автомашинэ зэрыIухьар. Иужь-
рейм къраха зэтеIулIа хьэлъэ гуэрыр къы-
зэрырахыу кхъухьыр пIащIэу IукIыжащ. 
 Таможнэм ирагъэлъэгъуащ къащыну хуит 
зымыщI дипломат дэфтэр. Апхуэдэу щы-
хъум, совет посолыр псынщIэу МИД-м 
 ираджащ. Абы хуагъэуващ къапщытэн 
щхьэкIэ кхъухьым икIэщIыпIэкIэ кърагъэ-
гъэзэну.

ЛIыкIуэм и нэщхъхэр зэхиукIащ.
- Кхъухьыр зыми имей псыхэм хэтщ. Абы 

фэ залымыгъэкIэ къевгъэгъэзэжмэ, къау-
гъэшхуэ къэхъеинущ, жэуап зыхьынури 
Франджырщ. Абы къыдэкIуэуи, - щIигъу-
жащ дипломатым, а кхъухьым фэ зыри 
 къивгъуэтэнукъым.

Мыдрейхэм къагурыIуащ абы зытригъа-
щIэр - шынагъуэ гуэр къыкъуэкIмэ, «хьэ-
лъэр» псым хадзэнурэ, - зэфIэкIащ...

1937 гъэм и щэкIуэгъуэ мазэм НКВД-м 
и Лубянкэ лъэхъуэщым къыщIэхутащ 
«кIуэда» генерал-Миллер. Абы иригъэт-
хащ РОВС-м и лэжьыгъэм теухуауэ на-
пэкIуэцI 18. АрщхьэкIэ генералым цIэ-
унэцIэ гуэри къриIуакъым, зы хэщIапIи 
яжриIакъым. Абы къыдэкIуэуи бэнэны-
гъэр щагъэтыну РОВС-м хэтхэр къыхури-
джэн идакъым. НКВД-м и унафэщI Ежов 
Николай зэзы хъуэкIа Берие Лаврентий 
1939 гъэм на къыгъэм и 11-м Iэ тридзащ 
Миллер Евгений яукIыным теухуа 
унафэм.

Миллер и кIуэдыкIар РОВС-м и дежкIэ 
удын хьэлъэ дыдэу къыщIэкIащ. Абы 
иужькIэ зэгухьэныгъэр къызэфIэувэжы-
факъым. Псом хуэмыдэу ягухэм еуар псо-
ми я дежкIэ щапхъэ Скоблиныр больше-
викхэм я агенту къызэрыщIэкIарщ. Абыи и 
закъуэ? Миллер иужькIэ РОВС-м и Iэта-
щхьэм и къулыкъур зыIэрыхьа генерал 
Абрамов Николаи НКВД-м и лэжьакIуэу 
къыщIидзащ!

Зэгухьэныгъэм лъалъэу щIидзащ. Абы и 
пIэ къихутащ «парт», «зэщIэхъееныгъэ» 
жьгъей пщIы бжыгъэхэр. АрщхьэкIэ абы-
хэм къару гуэри ябгъэдэлъыжтэкъым икIи 
зыми къафIэIуэхужыртэкъым.

Апхуэдэущ дэтхэнэ террорист зэгухьэны-
гъэми кIэ зэригъуэтыр.

США-р зи унафэщI КъухьэпIэ зэкъуэтым Урысейм Украинэм 
 щригъэкIуэкI дзэ Iуэху хэхар къигъэсэбэпу, и мурадащ ди къэралыр 
 экономикэ и лъэныкъуэкIэ лъэрымыхь ищIыну. Арат зихуэдэ 
щымыIа икIи кIэ зимыIэж санкцэхэр зыхуэгъэзауэ щытари. Ар-
щхьэкIэ зыщыгугъам къыщыщIидзакъым: быдэIуэу къыщэкIащ. 
Хэбгъэзыхьмэ, я щхьэм тохуэж. Дэ допсэу махуэ къэс зэфIэдгъэкI 
Iуэхухэм дыхэту, ди цIыхухэр мэлажьэ-мэшхэж, ди деж щаухуэ 
 еджапIэхэр, сымаджэщхэр, гъуэгухэр. Ди гупсысэхэр зыхуэгъэпса-
ри зыужьыныгъэмрэ ефIэкIуэныгъэмрэщ. Дауи, абы къикIыркъым 
ди деж псори щытэрэзу, дызыгъэпIейтейхэр димыIэу. Ди жагъуэ 
зэрыхъунщи, ахэр иджыри мащIэкъым. Къэтщтэнщ, псалъэм и 
хьэтыркIэ, жьы хъуа дэтхэнэми я Iэпэгъу пенсэхэр.

Футбол

Пашэхэр 
зэрыщытщ

(ПэщIэдзэр 1-нэ нап.)
«Адыгэ макъ» газетым и ре-

дактор нэхъыщхьэ МэшлIо-
къуэ Саидэ и къэпсэлъэны-
гъэр къыщIидзащ мы гъэм и 
гъатхэпэм «Адыгэ макъыр» 
илъэси 100 зэрырикъуам, абы 
теухуауэ ирагъэкIуэкIа Iуэху-
гъуэхэм ятеухуа хъыбархэм-
кIэ. 

Газетыр зыхуей хуэзэу 
къыдэкIын, ар республикэм 
щызэбгрыгъэкIын, и тиражыр 
къэIэтын папщIэ АР-м и 
ЛIыщхьэ КъумпIыл Мурат и 
деж щегъэжьауэ, къэрал 
 къулыкъущIапIэхэри, щIына-
лъэ администрацэхэм я Iэта-
щхьэхэри къазэрыдэIэпыкъур 
жиIащ редакторым.

- «Адыгэ макъым» нобэ 
цIыху 45-рэ щолажьэ, абыхэм 
ящыщу 8-р корреспондентщ, 
6-р обозревателщ, районхэм 
корреспондент хэхахэр щы-
диIэщ, - къыпищащ МэшлIо-
къуэ Саидэ. – АР-м и ЛIыщхьэ 
КъумпIыл Мурат и унафэкIэ, 
редакцэм щылажьэхэм я ула-
хуэр тхухагъэхъуащ, ику иту 
сом мин 30 къыщахь; дызы-
щIэс унэр къагъэщIэрэщIащ; 
техникэкIэ дыкъызэрагъэпэ-
щащ; илъэси 100-м ирихьэ-
лIэу, лэжьыгъэ IуэхукIэ къэд-
гъэсэбэпын автомобилыщIэ 
къы датащ. 

Ди газетыр тхьэмахуэм тхуэ 
дунейм къытохьэ, абы къытед-
дзэ псори зэрыт сайт диIэщ, 
адыгеибзэкIи, урысыбзэкIи, 
тыркубзэкIи тхыгъэхэр 
къитлъ хьэу. КъищынэмыщIа-
уэ, «Адыгэ макъ», «Хэкум и 
макъ» телеграм-каналхэр до-
гъэлажьэ. «Адыгэ макъ» ка-
налым республикэм къы-
щыхъу-къыщыщIэхэр асы хьэ-
ту урысыбзэкIэ къыдолъхьэ, 
ад рейр нэхъыбэу зытещIы-
хьар хамэ къэралхэм щыпсэу 
ди лъэпкъэгъухэращи, адыге-
ибзэрэ тыркубзэкIэ тхыгъэ нэхъ 
гъэщIэгъуэнхэр догъэнаIуэ. 
Зэманым къытхуигъэув къа-
лэнхэм ящыщщ, Вконтакте, 
Одноклассники сетхэри зед-
гъэкIуэныр, абыхэми апхуэда-
бзэу жыджэру дыщолажьэ. 
Газетымрэ электрон хъыбаре-
гъащIэ Iэмалу диIэхэмрэ зэ-
зыпх QR-кодхэр «Адыгэ ма-
къым» и япэ напэкIуэцIым 
тетщ, зыфIэгъэщIэгъуэн псо-
ри абы занщIэу ихьэфынущ, 
телефон камерэр трагъапсэ 
къудеймэ.

Мы гъэм ди газетым и илъэ-
сищэр щыдгъэлъапIэм ири-
хьэлIэу къызэдгъэпэща Iуэху-
гъуэхэм ящыщщ махуэгъэпс 
дахэ къызэрыдэдгъэкIар, ар 
тедухуащ 2023 гъэр Егъэ-
джакIуэмрэ унэтIакIуэмрэ я 
илъэсу зэрыщытым. Гъатхэ-
пэм дунейм къытехьащ адыгэ 
газетым къикIуа илъэсищэм 
хуэгъэпса тхыгъэхэр, нобэ и 
Iуэху зыIутым теухуа хъыбар-
хэр, щылэжьахэм, иджыпсту 
Iуэху щызыщIэхэм ятеухуахэр 
зэрыт къыдэкIыгъуэ.

Ди илъэсищэм ирихьэлIэу 
Адыгейм и Лъэпкъ библио-
текэм зэхыхьэ дахэ щекIуэ-
кIащ, къулыкъущIапIэхэм я 
лIы кIуэхэр, жылагъуэр къри-
хьэлIэу. Редакцэм щылажьэ 
цIыху 20-р къэрал дамы-
гъэхэмрэ щIыхь тхылъхэмкIэ 
ягъэлъэпIащ лъэпкъ журна-
листикэм хуащIа хэлъхьэны-
гъэм папщIэ. А зы махуэр, зы 
мазэр мыхъуу, мы илъэсыр 
икIыху къытеддзэну ди му-
радщ лъэпкъ газетым и тхы-
дэм, нобэ и щыIэкIэм, и мы-
хьэнэм теухуа тхыгъэхэр. Мы 
гъэм редакцэм хьэщIэщ къы-
щызэIутхыну ди мурадщ, 
 цIы хухэр къедгъэблагъэурэ 
зэIу  щIэхэр щедгъэкIуэкIыу, 
интервью къыщеIытхыу, н.къ. 
А псори зи нэIэ щIэтынур си 
къуэ дзэ Тау Замирэщ, сыт 
щхьэ кIэ жыпIэмэ, илъэсищэр 
щыдгъэлъапIэм ирихьэлIэу 
къыщIидзауэ а проектыр гъэ-
щIэгъуэну ирегъэкIуэкI. 

Я газетым и тиражым, ар 
цIыхухэм зэраIэрыхьэм и 
 гугъу щищIым МэшлIокъуэ 
Саидэ къыхигъэщащ иджып-
сту а бжыгъэр 4246-рэ зэры-
хъур. Дэ дэлъытауэ адыгей-
хэм Iэмалищ къагъэсэбэп, 
абыкIэ дэIэпыкъуэгъу къахуэ-
хъуи яIэщ. Урысей пощтымкIэ 
жэр дэм зиIэхэм газетыр зэ-

рыт радзэм нэмыщI (илъэс 
ны къуэм сом 1118-рэ кIэпIей-
кIэ 53-рэ и уасэщ), къэрал 
къулыкъу щIапIэхэм, щэнхаб-
зэмкIэ, егъэджэныгъэмкIэ 
IуэхущIапIэхэм мазихым сом 
240-рэ хуэзэу трырагъадзэ, 
зы IуэхущIапIэм 15 нэхърэ 
мынэхъ мащIэ  традзамэ, 
езы хэм махуэ къэс  машинэкIэ 
хуашэж.  Къи щынэмыщIауэ, 
Мейкъуа пэ дэсхэм соми 150-
кIэ традзэ ну Iэмал яIэщ, 
езыхэр къа кIуэурэ къащтэжы-
ну щытмэ. Газетым и тиражыр 
нэхъыбэ хъунымкIэ сэбэ-
пышхуэ мэхъу Адыгэ Рес-
публикэм и Президенту щыта, 
псапащIэ цIэры Iуэ Щэумэн 
Хьэзрэт, абы экземпляр 500 
мазих къэс зэ яхутредзэ хуэ-
гъэкIуатэ зиIэ цIыхухэм, АР-м 
и сенатору УФ-м и Федераль-
нэ Зэхуэсым ФедерацэмкIэ и 
Советым щы Iэ Хъупсырокъуэ 
Муратрэ Къэрал Думэм и де-
путат Резник Владиславрэ со-
циальнэ IуэхущIапIэхэм па-
пщIэ экземпляр щитху-щитху 
традзэ, и уасэр щIату. 

«Адыгэ макъым» и редак-
тор нэхъыщхьэм и къуэдзэ 
Тау Замирэ езым къыхилъ-
хьауэ иригъэкIуэкI проектым 
и гугъу яхуищIащ зэIущIэм 
кърихьэлIахэм. «АР-м щы-
лажьэ Адыгэ Хасэр ди дэIэпы-
къуэгъуу Iуэхугъуэ зэмы лIэу-
жьыгъуэхэм теухуауэ идо-
гъэкIуэкI ди зэIущIэхэр. Дяпэ-
кIи ахэр теухуауэ щытынущ 
лъэпкъ Iуэхухэм, республи-
кэм къы щыхъу-къыщыщIэхэм 
икIи къэ рал лэжьакIуэхэр, ин-
теллигенцэм и лIыкIуэхэр, 
щIэ ныгъэ, щэнхабзэ, егъэ-
джэныгъэ IэнатIэхэм пэрыт-
хэр къедгъэблэгъэнущ. Илъэ-
сищэ дыщ рикъум едгъэжьа-
уэ, ма зэм зэ дызэIуощIэ, 
 ды  зы  теп  сэлъыхьынухэм 
елъы тащ къы зэхуэтшэсхэри. 
Иджыри къэс зэхыхьитху 
диIащ, ахэр адыгэ усыгъэм, 
пасэрей лIыхъужъ уэрэдхэм, 
тхыдэ мы хьэнэ зиIэ фэ-
еплъхэмрэ ухуэ ныгъэхэмрэ, 
УФ-м, Кубаным, АР-м щIэны-
гъэхэмкIэ я лэ жьакIуэ Щэу-
джэн Асхьэд къыдигъэкIа 
«Адыгэ хэр» томитI хъу тхы-
лъым, мы гъэм еджапIэр къэ-

зыух сабийхэм яIурылъ 
адыгэб зэм и шэрыуа гъым 
ятеухуауэ щытащ. Къы хэз-
гъэщыну сыхуейщ мыхэр къы-
зэрыгуэкI зэIущIэу зэры щы-
мытыр, атIэ цIыхухэм я деж 
щIэупщIэ зэрыщиIэри, хъы-
барегъащIэ IэнатIэхэм яфIэ-
гъэщIэгъуэну, щIэщы гъуэу 
къы зэрагъэлъагъуэри. Къи-
щынэмыщIауэ, газетым «псэ 
къыIуегъакIэ», редакцэр 
 цIы ху  кIуапIэ ещI икIи щIэблэм 
я лъэпкъ зыхэщIыкIыр  къэ-  
 Iэ тынымкIэ, дыкъызыхэкIа 
лъэп  къым къыдекIуэкI 
 хъу гъуэ фIыгъуэхэр хъумэ ным-
кIэ, ди щIэджыкIа кIуэ хэмрэ 
дэрэ ди зэхуаку зэпы щIэныгъэ 
дэлъынымкIэ мы хьэнэшхуэ 
иIэщ», - жиIащ Замирэ. 

КъШР-м къыщыдэкI адыгэ 
газетым нобэ и Iуэху зыIутым 
къызэхуэсахэр щигъэгъуэзащ 
«Черкес хэку» газетым и ре-
дактор нэхъыщхьэ Абидо-
къуэ Люсанэ. Абы и къэп-
сэлъэныгъэр щIимыдзэ щIы-
кIэ Къэрэшей-Шэрджэс Рес-
публикэм лъэпкъ IуэхухэмкIэ, 
хъыбарегъащIэ Iэмалхэмрэ 
печатымкIэ и министрым и 
къалэнхэр зыгъэзащIэ Хубиев 
Ислъам республикищым я 
адыгэ газетхэм я лэжьа-
кIуэхэм я зэхы хьэм хэтхэм зэ-
рызахуигъазэ псалъэм къе-
джащ. 

Люсанэ и нэIэ щIэту цIыху 
25-рэ мэлажьэ, тхьэмахуэм 
тIэу «Черкес хэку» газетыр 
къыдагъэкIыу. Абыхэм ящы-
щу 8-р матхэ, адрейхэм газе-
тыр зэрагъэпэщ. «Газетым 
нобэ и къалэн нэхъыщхьэм 
п э лъэщу, цIыхухэм хъыбары-
щIэхэмрэ тхыгъэ гъэщIэгъуэн-
хэмрэ я пащхьэ ирилъхьэу, 
къэралым къыщищI пщэ-
рылъыр игъэзащIэу мэлажьэ, 
- жиIащ Люсанэ. – Псори нэхъ 
дызыгъэгузавэр ди тиражхэр 
иужьрей илъэсхэм нэхъ 
лъахъ шэ зэрыхъуращ. «Чер кес  
хэкур» къапщтэмэ, иджыпсту 
2872-рэ хъууэ къыдокI, абы 
щыщIигъуи щыIэщ. Зи гугъу 
сщIы бжыгъэм щыщу Уры-
сейм и пощтымкIэ Iэ щIэзы-
дзыр цIыху 1438-ращ, адрейр 
адыгейхэм ещхьу корпоратив 
Iэмалыр къэдгъэсэбэпу щIы-

догъэдз. ЦIыхухэр редакцэм 
къакIуэу къащтэжынумэ, со-
ми 150-рэ и уасэу аращ, гупу 
щIадзрэ, 10 ирикъумэ, дэ 
 яхудошэж. Къищынэмы-
щIауэ, Къэ рэшей-Шэрджэсым 
ады гэ къуажэ 17 исщи, абыхэм 
я администрацэхэм я Iэта-
щхьэхэм жылэ къэс 100-м нэс 
тхутра дзэ. 

Ди гуапэ зэрыхъущи, 
 мылъ к у зыбгъэдэлъ адыгэ 
щIа лэхэр исщ ди хэкум, 
адыгэб зэкIэ лажьэхэм, еджэ-
хэм ядэIэпыкъумэ я гуапэу. 
Мис абыхэми экземпляри 100-
200 хуэдиз хутрадзэ цIыхухэм, 
ахэр къэзыщтэжи диIэщ, зэ-
ры Iыгъмэ, зыхуэтшэжи яхэтщ. 

Лъэпкъыбзэр утыку ипхьэ-
нымкIэ Iэмалу щыIэр къэдгъэ-
сэбэпу долажьэ, бзэр щы мы-
Iэмэ, лъэпкъри щыIэнукъым, 
ар дигу илъу анэдэлъхубзэр 
хъума зэрыхъуным ди гуащIэ 
хэтлъхьэу жыпIэ хъунущ. 

Апхуэдэ зэпыщIэныгъэм 
мы хьэнэшхуэ зэриIэр, хэгъэгу 
зэпэщхьэхуэхэм дис щхьэкIэ, 
ди лъабжьэри, ди къежьа-
пIэри зыуэ зэрыщытыр тщы-
гъупщэ зэрымыхъунур жиIащ 
Жыласэ Заурбэч. ИкIи мы 
гъэм «Адыгэ макъым» - и 
илъэ сищэр зэригъэлъэпIар, 
етIанэгъэ «Адыгэ псалъэмрэ» 
«Черкес хэкумрэ» я юбилей-
хэр зэраIэтынур къыхигъэщ-
ри, а Iуэхум нэхъ куууэ бгъэ-
дыхьэн, республикэ мыхьэнэ 
иIэу дэхын зэрыхуейм гу лъри-
гъэтащ. 

Журналист, тхакIуэ Чэрим 
Марианнэ къыхигъэщащ ди 
зэпыщIэныгъэр нэхъри дгъэ-
быдэу, ди журналистхэмкIэ 
дызэхъуажэурэ нэгъуэщI хэ-
гъэгухэм дгъакIуэурэ зы тхьэ-
махуэ хуэдэ щыдгъэлажьэу 
щы тамэ, сэбэпынагъ куэд 
къызэрыпэкIуэнур. Ар редак-
тор нэхъыщхьэхэм къыдащ-
тащ, икIи къуэш республикэм 
кIуэ рэ абы ис цIыху цIэры Iуэ-
хэм, зэфIэкI зиIэхэм, зи гъа-
щIэр, лэжьыгъэр гъэщIэгъуэн-
хэм ятетхыхьмэ, апхуэдэ щIы-
кIэкIэ, я хъыбархэмкIэ, щыIэ-
кIэ-псэукIэмкIэ зэдэгуашэмэ, 
газетхэри нэхъ щIэщыгъуэ 
зэращIынур, ди зэпыщIэны-
гъэри, Марианнэ зэрыжиIам 

хуэдэу, зэригъэбыдэнур къы-
хагъэщащ. 

Абидокъуэ Люсанэ абы 
арэзы дэхъу къудейуэ къэна-
къым, атIэ а гупсысэр нэхъ 
пасэуи игу къызэрыкIар 
жиIащ, апхуэдэуи къыхилъ-
хьащ иджыпсту бренд жаIэу 
ягъэлъапIэхэм хуэдэ куэд 
адыгэхэм зэраIэр, адыгэ фа-
щэр, адыгэшыр, адыгэ 
 кхъуейр, нэгъуэщIхэри цIыху 
нэ  хъыбэм едгъащIэмэ зэ-
рыщх ьэпэр, абыхэм номер зэ-
гуэтхэр тебухуэну зэрахуэфа-
щэр дыщIигъуащ. 

- КъищынэмыщIауэ, тхы-
лъым пIэм тет газетым Iэ те-
зыдзэр нэхъыжьхэращ, ди 
щIалэгъуалэр электрон Iэма-
лым нэхъ епхащ. Абы ипкъ ит-
кIэ, щIалэгъуалэм нэхъыбэу 
дадэлэжьэн хуейщ. Абыхэм 
бзэр зэрапэскъым жытIэ 
щхьэ  кIэ, мащIэми яхэтщ анэ-
дэлъхубзэкIэ усэ зытххэр, про-
зэм дихьэххэр, еджэну зы-
фIэфIхэр. Мис ар къэтлъытэу, 
хэгъэгуищри къызэщIиубы-
дэу зэпеуэ къыхэтлъхьэу ед-
гъэкIуэкIыныр сфIэигъуэщ. 
Псалъэм къыдэкIуэу жыпIэ-
мэ, накъыгъэм и 21-м апхуэдэ 
Iуэху къыхэтлъхьэмэ, ди 
блэкIам, лъэпкъым и тхыдэм 
щIэблэр дедгъэхьэхыфынущ. 

ИтIанэ, куэд щIауэ, 2010 
гъэм щегъэжьауэ, зиужь дит-
хэм ящыщщ «Хъыбарыншэу 
кIуэда щыIэжын хуейкъым» 
проектыр. Ди республикэм 
щыщ бзылъхугъэ щыпкъэ 
Хьэ мыкъуэ Жаннэ Хэку за уэш-
 хуэм щыкIуэдауэ къалъытэ ди 
лъэпкъэгъухэм я хъыбар къе-
гъуэтыжри, къыдитурэ, ты-
додзэ. Абы Адыгейми Къэ бэр-
дей-Балъкъэрми щыщу зауэм 
щыкIуэда адыгэхэм я хъыба-
ри зэриIэм къыхэкIыу, газе-
тищми къызэдэтщтэу а проек-
тыр дгъэкIуэтамэ, куэ дым 
сэбэп дахуэхъунут. Мы Iуэхум 
зи Iыхьлы кIуэдахэм я дежкIэ 
мыхьэнэшхуэ иIэщ. Мы зэ-
маным Жаннэ кIуэдауэ къи-
гъуэтыжахэм яхэтщ Къэ бэр-
дей-Балъкъэрым щыщу цIыху 
600-м, Адыгейм щыщу 1000-м 
я цIэхэр, - жиIащ Люсанэ. 

Заурбэч къыхигъэщащ Хэку 
зауэшхуэм хэкIуэдахэм,  щы-  

 кIуэдахэм я цIэр иту, томиплI 
хъу тхылъ республикэм къы-
зэ рыщыдэкIар, а Iуэхум пэ-
рыту Нэхущ Ахьмэд, Гулэ жын 
Беслъэн хуэдэхэр дызэ риIэр, 
абыхэмрэ Люсанэ зи гугъу 
ищI лэжьыгъэмрэ зыхуеп-
лъауэ, Iуэхур гъэкIуэтэн зэ ры-
хуейр. 

«Адыгэ псалъэ» газетым и 
редактор нэхъыщхьэм и 
 къуэдзэ Ширдий Маринэ 
жиIащ ди къуэш республи-
кэхэм къыщыдэкI адыгэ газет-
хэм я редакторхэм я жыджэра-
гъым игу зэрыхигъахъуэр, 
«Адыгэ макъым» иригъэкIуэкI 
хьэщIэщ зэIущIэхэм щапхъэ   
тепх зэрыхъунур. Апхуэдэуи 
къулыкъум пэрытхэм захуи-
гъазэу жиIащ, иджыпсту зи 
быныр адыгэбзэмрэ литера-
турэмрэ курыт еджапIэм 
щезыгъэджэну хуэ мей адэ-
анэхэм абы теухуа лъэIур ят-
хыну, абыкIэ школ дирек-
торым зыхуагъэзэну  хуимыту 
унафэ къыдэгъэкIы ным иужь 
ихьэн зэрыхуейр, редактор-
хэм я жэрдэмкIэ ар убламэ, 
зэрыщхьэпэр. 

- Хэгъэгуищми я парламент-
хэм апхуэдэ унафэ къащтамэ, 
тхузэфIэкIыну пIэрэт а мыхъу-
мыщIагъэр дгъэкIуэдыжыну. 
Газетыр къыдэдгъэкIми, ар 
унагъуэ къэс яхуедгъэхьми 
сыт и мыхьэнэ, абы исхэр 
емы  джэфмэ, еджэну хуэмей-
мэ. Дэ иджыпсту жыг щхьэ-
кIэр дгъэщIэращIэу аращ, ауэ 
абы и лъабжьэр здэщыIэ щIа-
лэгъуалэр дэ едгъэкIуэкI Iуэ-
хум хуэмеймэ, и анэдэлъ хуб-
зэр иджыну зэримыпэсыжмэ, 
щIэх дыдэу гъужынукъэ жы-
гыр?! - жиIащ Маринэ. - Нобэ 
Урысейм лъэпкъ куэд зэрисыр 
и напщIэм телъщ, ахэр зэ-
гурыIуэу, зэдэIуэжу зэрып-
сэум и Iулыджыр еIэт, гугъу-
ехь гуэр къыкъуэкIамэ, зэ-
къуоу вэри пэщIоувэ. АтIэ 
лъэпкъ мащIэхэм я хуитыны-
гъэм теу хуауэ УФ-м и Консти-
туцэм къыщыхьахэр, абы 
нэмыщIу ООН-м и Ассамблее 
Нэхъыщ хьэм 2022 гъэм 
къыщыщIэ дзауэ 2032 гъэ 
пщIондэ дунейм щIыдэлъху 
лъэпкъыу тетым я дунейпсо 
илъэсипщIу зэ ригъэувар 
къэдгъэсэбэпу утыку къит-
хьэфыну пIэрэт зи гугъу сщIы 
Iуэхур, - къыхилъ хьащ Ма-
ринэ. - ЕтIуанэрауэ, ди газет-
хэр жылагъуэ-политикэ къы-
дэкIыгъуэу зэрыщытыр 
гурыIуэгъуэщ, япэ, етIуанэ на-
пэкIуэцIхэр абы хухэхами, ли-
тературэми увыпIэ гуэр щи-
убыду щытыну сыхуейт, сыт 
щхьэкIэ жыпIэмэ, ди лъэп-
къым бгъэдэлъ хъугъуэфIы-
гъуэхэр цIыхухэм къызэред-
гъэщIэфынури, литературэм 
зэрыдедгъэхьэхыфынури а 
га зетым къытехуэ пычыгъуэ-
хэрщ. Литературэ тхылъхэр 
куэду къыщыдамыгъэкIыж, 
тхылъ щащэ тыкуэнхэр къуа-
жэхэм щыдэмытыж ди лъэ-
хъэнэм, газетым абы щыщхэр 
къытедзэныр хэкIыпIэу къызо-
лъытэ. КъищынэмыщIауэ, 
ма  щIэми, адыгэбзэкIэ тхэ 
щIалэгъуалэ диIэхэщ, абыхэм 
я IэдакъэщIэкIхэр къытед-
дзэурэ тедгъэгушхуэмэ, лъэп-
къыр нэхъ бей, бзэр нэхъ 
лъэщ хъуну аращ. 

КIахэми хьэжрэтми къикIа 
хьэщIэхэмрэ къэбэрдей бы-
сымхэмрэ ягурэ я псэрэ зэIу-
хауэ, щхьэж и диалектымкIэ 
зэпсалъэу зэхэсащ а махуэм. 
«Узэкъуэтмэ, улъэщщ» - жы-
хуиIэращи, редакторхэмрэ 
жур налистхэмрэ лъэпкъым и 
къэкIуэнур егъэфIэкIуэным, 
адыгэ журналистикэм зегъэу-
жьыным, анэдэлъхубзэр 
 хъума хъуным теухуауэ яIэ 
гуп сысэхэр зэкъуэш респуб-
ликищми зэуэ гъащIэм щыха-
пщэфамэ, лъэпкъым дежкIэ 
фейдэшхуэ къызэрыпэкIуэ-
нутэм шэч хэлъкъым. 

Адыгеймрэ Къэрэшей-Шэр-
джэсымрэ къикIа хьэщIэхэр 
«Адыгэ псалъэ» газетым щы-
лажьэ гуп дахэм щагъэ-
хьэщIащ «Терренкур» зыгъэп-
сэхупIэ екIум, апхуэдэуи 
псыщхьэм тету Чернэ Речкэ 
дэт «Шато-Эркен» быдапIэм и 
Iэ хэлъахэм зыщрагъэ плъы-
хьащ. 

НЭЩIЭПЫДЖЭ Замирэ, 
Адыгэ Республикэм щIыхь 

зиIэ и журналист. 

 Къэбэрдей-Балъкъэрым футболымкIэ и чемпионатым гуп 
нэхъыщхьэм зэхьэзэхуэр зэрыщекIуэкIыр

Дж.

6
6
8
7
8
5
7
8
6
5
6
12
7
8
5

Къ.

5
5
5
4
4
3
3
2
2
1
1
1
1
1
0

З.

1
1
1
2
1
2
0
1
0
3
2
2
2
1
3

Т.

19 – 6
18 – 5
17 - 15
26 - 12
25 – 17
18 – 6

22 – 21
13 – 24
9 – 15
4 – 6

10 – 24
15 – 18
12 – 18
10 – 22
2 – 11

О.

16
16
16
14
13
11
9
7
6
6
5
5
5
4
3

ФI.

0
0
2
1
3
0
4
5
4
1
3
3
4
6
2

Командэхэр

1. «Искра»
2. «Тэрч»
3. «Кэнжэ»
4. «Спартак-Д»
5. «Шагъдий»
6. «Родник»
7. «Шэрджэс»
8. «Имран»
9. «ЛогоВАЗ»
10. «Малкэ»
11. «Урыху»
12. «Акъбащ»
13. «Псыгуэнсу»
14. «Дохъушыкъуей»
15. «Ислъэмей»

Къэбэрдей-Балъкъэрым футболымкIэ и гуп нэ-
хъыщхьэм и гъэмахуэ чемпионатым зи чэзу зэIущIэхэр 
щекIуэкIащ. Япэ увыпIищым щытауэ текIуэныгъэ 
къэзыхьар Алътуд и «Искра»-м и закъуэщ. Ар бжьы пэр 
зыIыгъа «Кэнжэм» бжыгъэшхуэкIэ, 3:0-у, ефIэ кIащ. Алъ-
туддэсхэм нэмыщI хамыгъэщIауэ зэкIэ къэнэжар «Тэр-
чымрэ» Псынэдахэ и «Родник» -мрэщ. 

НЭГЪУЭЩI гу зылъытапхъэу къэхъуар хэнейрэ зык Iэ лъ-
хьэужьу хагъэщIа Аргудан и «Бедик»-р езыр хуейуэ чем-
пионатым зэрыхэкIыжарщ. Абы къыхэкIыуи ар зыдэджэ-
гуахэм кърикIуар хабжэнукъым. Аращ хабзэм къи гъэувыр – 
щыIа зэIущIэхэр зэрыджэгун хуеям и зэхуэдитIым нэхъ ма-
щIэмэ, кърикIуа бжыгъэхэр Iуахыж. Мы къуажэр ипэ 
зэманхэм дахэу зэрыджэгуу щытар зылъэгъуам си фIэщ 
 хъуркъым а хъыбарыр гуапэ ящыхъуну. Псом хуэмыдэу, Ар-
гудан и «Колос»-м хузэфIэкIыу щытам щыгъуазэ нэхъыжь-
хэм. Ауэ, сыт пщIэн сомымрэ футболымрэ зэкIэщIэхыпIэ 
имыIэу зэпха хъуащ.

НобэкIэ командэхэр зэрыджэгуа бжыгъэр зэрызэщ-
хьэщыкIым къыхэкIыу, иджыри уепIэщIэкI хъунукъым я 
зэфIэкI здынэсыр зэбгъэпщэну. ГурыIуэгъуащэкъым 
апхуэдэу щIэхъуам и щхьэусыгъуэр – гупиплIыр 8 джэгуа мэ, 
щым 5 къудейщ зэIущIэу зэрырагъэкIуэкIар.

КъищынэмыщIауэ, гуапэ пщымыхъуу къанэркъым 
Къэбэрдей-Балъкъэрым футболмыкIэ и чемпионатым 
иджыпсту хэт гуп 15-м ящыщу 10-р зэрыкъуажэ командэр. 
Сыту жыпIэмэ, сыт щыгъуи футбол Iэзэу джэгухэр ап хуэдэ 
жылагъуэхэм къыдэкIыу щытащ. Дыщогугъ а хабзэр къута 
мыхъуну. Ди къуажэхэм сытым щыгъуи спортыр фIыуэ 
зылъагъухэр къыдэкIыу, республикэр абыхэм я зэфIэкIым, 
текIуэныгъэхэм дрипагэу къокIуэкI. Иужь зэIущIэхэми 
уахэплъэмэ, къалэ командэу «Тэрчым» и закъуэщ текIуэны-
гъэ къэзыхьар. УмыгъэщIагъуэу къанэркъым сыт щыгъуи 
пашэхэм яхэту, и нэхъыбапIэм бжьыпэр иIыгъыу дезыгъэса 
бахъсэндэсхэм джэгугъуийм текIуэ ныгъитI фIэкIа къыща-
мыхьарэ я гъуэм топ 24-рэ къыдагъэкIауэ еянэ увыпIэм 
зэрыщытыр. 

Иджыри текIуэныгъэкIэ зи дэщIакIуэхэр зымыгъэгуфIэ-
фар, джэгугъуихым хьэрхуэрэгъухэм я гъуэм топитI фIэкIа 
дамыгъэкIауэ, 15-нэ, иужь дыдэ увыпIэм щыт  «Ислъэмейм» 
и закъуэщ. 

АдэкIэ щыгъуазэ фыхуэтщIынщ иужь джэгугъуэхэм къри-
кIуа адрей бжыгъэхэм. «Спартак-Д» (Налшык) – «Малка» 
(Малкэ) – 1:1, «Шагъдий» (Зеикъуэ) – «Урыху» (Урыху) – 6:2, 
«Шэрджэс» (Шэджэм) – «Тэрч» (Тэрч) – 1:2, «Дохъушы-
къуей» (Старэ Шэрэдж) – «Акъбащ» (Акъбащ) – 3:0, 
«Р одник» (Псынэдахэ) – «Ислъэмей» (Ислъэмей) – 0:0, 
«Им ран» (Бахъсэн) – «ЛогоВАЗ» (Бабугент) – 1:3.

КъыкIэлъыкIуэну зэIущIэхэр зыгъэпсэхугъуэ махуэхэм 
екIуэкIынущ.

ШАФИЙ Аслъэн.

Теддзэ тхыгъэхэм къы-
щыхьа бжыгъэхэм, къы-
щаIэта Iуэхугъуэхэм я пэжа-
гъымкIэ ахэр зытхахэм нэсу 
жэуап яхь. Авторхэмрэ редак-
цэмрэ я Iуэху еплъыкIэр зэте-
хуэ зэпыту щыткъым.

Газетыр Iэ тезыдзахэм яхуэ-
хьы ныр и пщэ дэлъщ КъБР-м 
федеральнэ пощт зэ пы щIэ-
ныгъэхэмкIэ и управленэм.

ЩIэныгъэ гуэдзэ щрагъэгъуэт «Налшык» спорт 
IуэхущIапIэу республикэм и къалащхьэм и админи-
страцэм егъэщIылIауэ лажьэм къызэригъэпэщащ 
 регбимкIэ мастер-класс. 

АБЫ ХЭТАЩ урысей регбист цIэрыIуэ, дунеймрэ 
лъэпкъ хэмрэ я кубокхэр мызэ-мытIэу къэзыхьа, Урысейм 
и командэ къыхэхам хэт, къэралым регбимкIэ и чемпио-
натым 2019 гъэм домбеякъ медаль къыщызыхьа Га-
джиев ТIэхьир. 

Мы зэманым Гаджиевыр Урысейм регбимкIэ и феде-
рацэм и «Центр» академием и командэ къыхэхам и уна-
фэщIщ. Ари спорт зэIущIэхэм хэтащ, зыгъэсэныгъэм 
ехьэлIа Iэмалхэр, хабзэхэр зэпкърыхауэ  къаригъэщIат.

Зэхыхьэр Iуащхьэмахуэ лъапэ щыIэ «Сокол» турист 
 лагерым къыщызэрагъэпэщат. 

ЗэIущIэм и кIэухым Гаджиев ТIэхьир спортсменхэм 
епсэ лъылIащ. Абы и гугъу ищIащ ныбжьы щIэхэр узыншэу 
къэтэджын папщIэ  ялэжьыпхъэхэм, лъэпкъ зэпыщIэны-
гъэхэм, дин зэхущытыкIэхэм.

НАФIЭДЗ Мухьэмэд.


